
        
            
                
            
        

    
	Ч. Лодойдамба

	 

	ЭРДЭНИЙН ДОРЖ

	 

	Улаанбаатар хотноо эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС-108, 22-р боть” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭРДЭНИЙН ДОРЖ

	Голлон тоглогчид:

	 

	1. Дорж - Тосны заводын жирийн ажилчин 26-27 настай

	2. Жигмэд - Тос заводын дарга 50 гаруй настай

	3. Бадам -Хүний их эмч, Жигмэдийн охин 22-23 настай

	4. Цэрмаа - Сургуулийн багш, эвлэлийн гишүүн 22-23 настай

	5. Батаа - Их сургуулийн оюутан (зоологч) 25-26 настай

	6. Ханд - Намын үүрийн дарга 40 гаруй настай

	7. Дэмчиг - Заводын мастер 30 гаруй настай

	8. Жамц - Ард, Жигмэдийн найз 50 гаруй настай

	9. Дондог - Их сургуулийн оюутан, хүний их эмч 22-23 орчим настай

	10. Намжил - Жолооч 30 гаруй настай

	Болж байгаа үе 1949 оны зун цаг. 

	Үйлчилж байгаа газар нь хангайн нэгэн сум.

	
НЭГДҮГЭЭР ҮЗЭГДЭЛ

	Жигмэдийн албан тасалгаа, шөнийн 11 цагийн үе ажээ. Жигмэд, Дэмчиг нар гаднаас орж ирнэ.

	 

	Дэмчиг — 455 болоод байна. Ер нь дарга аа, манайхан галлаж байна шүү. Нэгдүгээр тасгийнхан сая дөрвөн бидон цөцгий тушаагаад явсан.

	Жигмэд — За тэр ч яах вэ, өнөөдөр заавал 513 хүргэх хэрэгтэй гээд (босож хананд өлгөөтэй зургийн дэргэд очиж заан) бид урьд сарын төлөвлөгөөгөө 200 хувиар биелүүлсэн, энэ сард 250 хувь хүргэх хэрэгтэй. Одоо энэ хүрээд байна (гээд заана) ингэхлээр энэ үлдсэн 5 хоногт 2565 кило тос гаргах хэрэгтэй. Тэгвэл бид өдөр тутам 513 кило гаргаж баймаажин 250-д хүргэнэ. Чи ойлгож байна уу?

	Дэмчиг — Ойлгож байна дарга аа, та мөн нарийн боджээ, ер нь 250 хүргэвэл лав ахиад баярын бичиг авна шүү.

	Жигмэд — Бусдын хойно орчихгүй л төлөвлөгөөгөө биелүүлж байвал тэр ч яамай.

	Дэмчиг — Ёстой доо, дарга аа, зүтгэхийн хувьд ч зүтгэх л юм даа.

	Жигмэд — Зүтгэлгүй яах юм бэ? Дорж намайг ажилчдын амралтыг ер боддоггүй энэ тэр гэж шүүмжилсэн шүү дээ, тэр ч падгүй хэрэг, юу ч гэсэн би одоодоо өөрийнхийгөө зөв гэж хатуу итгэж байна. (гээд ширээнээс сонин гаргаж заана) Энэ сонин дээр таван жилийн төлөвлөгөөг биелүүлэхийн төлөө хүчээ хайрлалгүй шаргуу хөдөлмөрлөх хэрэгтэй гэж бичсэн байна.

	Дэмчиг — Тэгэлгүй бол яаж биелүүлэх вэ, дарга аа.

	Жигмэд — Үгүй ер өглөөний 8 цагаас шөнийн ... цаг хүртэл ажиллахад юу байдаг юм бэ? Бас тэгээд 5 цагаас 6 цаг хүртэл цайнд явж хоол ундаа идэж ирдэг, бас тэгээд манай ажилчид, миний саналыг дэмжсэн юм шүү дээ.

	Дэмчиг — Тэгэлгүй яах вэ, тэгэхгүй бол Богд сумынханд уралдаанаа алдчихна. Тэгээд бас таныг уралдаанаа биелүүлэхийн төлөө илүү цагаар ажиллая гэхэд ажилчид ч дэмжсэн, бас Дорж ч өөрөө зөвшөөрсөн шүү дээ.

	Жигмэд — (Сониноо буцааж хийх зуур) Дорж бас намайг хөдөлмөрийн хуулийг зөрчиж байна гэсэн шүү дээ.

	Дэмчиг —  Юу? Бүр үү!

	Жигмэд — Тэгэлгүй яах вэ, за тэр ч бага хэрэг, төлөвлөгөөгөө давуулж биелүүлэхийн тулд илүү цагаар, бас тэгээд дөрөвхөн цаг ажиллахад хөдөлмөрийн хууль зөрчих ч үгүй, гол нь манай ажилчид намайг дэмжсэн юм, үгүй тэгээд...

	Пунцаг —  Ёндон, Эрьеэн гээд л хотын ажилчид долоогоос есөн жилийн төлөвлөгөөг биелүүлээд байхад бид хожимдохгүйг бодох хэрэгтэй. За юу ч гэсэн Богд сумынханд уралдаанаа алдчихыг хүсэх ажилчид манай заводод байхгүй.

	Дэмчиг — Та энэ заводыг даргалж байгаа цагт бид уралдаанаа алдчихгүй нь лав л даа.

	Жигмэд — За тэр ч бага хэрэг, энэ бол миний сайных биш бүх ажилчдын сайных юм, харин ийм ажилчидтай байгаад төлөвлөгөөгөө биелүүлэхгүй, уралдаанаа алдчихвал Жигмэдийн буруу болно.

	Чи энэ төлөвлөгөөтэй (гэснээ ширээн дээр байгаа Доржийн төлөвлөгөөг зааж) шуудуу дөрвөн зуу гаруй метр, хүрд, гол, бул зэрэг материал орно. Тэгээд бүтээ ч үү, үгүй ч үү? Ямар ч найдвар алга, тусгүй тусгүй таавраар тэмтрэх шиг аюултай юм гэж байхгүй. Дэмчиг чи энэ төлөвлөгөөтэй танилцсан уу?

	Дэмчиг — Доржийн шинэчилсэн төлөвлөгөө юу?

	Жигмэд — Тийм

	Дэмчиг — Танилцсан.

	Жигмэд — Юу гэж бодож байна.

	Дэмчиг — За даа (гээд Жигмэдийг ажиглан харснаа) Бүтэхгүй.

	Жигмэд — Бүтдэг бол зүгээр л юм даа, гэвч бүтсэн юм бүтэх юм хоёрын хооронд нэлээд зайтай шүү дээ.

	Дэмчиг — Тэгэлгүй яах вэ дарга минь, энэ машинуудыг чинь Зөвлөлт улсад биднээс илүү мэддэг инженер, мастерууд гар ажиллагаанд тохируулж хийсэн юм шүү дээ. Тийм юм мэддэг хүмүүсийн хийсэн юмыг бид нар шиг хүмүүс өөрчилнө гэж сагсуурдаг чинь зүгээр л саваагүй нохой саранд хуцна гэсэн үг.

	Жигмэд — Би энэ төлөвлөгөөг дунд сургуулийн физикийн багш Цэрмаад үзүүлсэн л дээ.

	Дэмчиг — Аа тийм үү, тэгээд юу гэж байна, дарга аа?

	Жигмэд — Түүхий юм, боловсорч чадаагүй юм байна гэж байна лээ.

	Дэмчиг — Тэгэлгүй яах вэ дээ, илхэн юм чинь

	Жигмэд — Бас тэгээд дааж давшгүй их ажил байна шүү дээ.

	Дэмчиг — Хэлээд барах уу даа, энэ учир тоймгүй их ажлыг хэн бидэнд хийж өгөх юм билээ дээ.

	Жигмэд — (Зураг дээр заан) энэ урт хар чинь шуудуу шүү дээ, тийм биз дээ.

	Дэмчиг — (очиж) Тийм ээ, шуудуу

	Жигмэд — Хэн энэ шуудууг чинь ухаж өгөх юм бэ?

	Дэмчиг — Чухам даа, энэ урт гүнзгий шуудууг, 

	Жигмэд — (3ураг руу харан өврөө ухаж) энэ чинь том хүрд шүү дээ.

	Дэмчиг — Тийм, хүрд ээ, дарга (тамхи гаргаж өгнө)

	Жигмэд — (Авах зуураа) түүнийг хийлгэхэд мөнгө хэрэгтэй шүү дээ.

	Дэмчиг — Тэгэлгүй яах вэ, хэн зүгээр хийж өгөх вэ.

	Жигмэд — Ер нь уулын буга ч үгүй, унасан бух ч үгүй болчихно гэсэн үг дээ.

	Дэмчиг — Ёстой доо.

	Жигмэд — За тэр ч яах вэ, харин чи Доржийг ажлаа дууссаны дараа надтай уулзаарай гэж хэлээрэй, за явж үз, цаадуул чинь юу болгож байгаа бол?

	Дэмчиг — (Босоод) үгүй дарга аа нөгөө доктор ирээд шалгаж байна, их л уурлаж байгаа бололтой.

	Жигмэд — Одоо яах вэ дээ, ер нь амжих нөхцөлгүй байгааг харсан хүн бүхэн мэддэг юм байгаа биз дээ.

	Дэмчиг — Чухам даа, ингэж ажиллаж байгаад хэдийд нь цэвэрлэх юм билээ дээ, түүнийг цэвэрлэж байхынхаа оронд ганцхан ч болов кило тос гаргаж байвал дээр, ер нь зовлон мэдэхгүй юм (гээд Дэмчиг явав) гэтэл Бадам угаагаагүй халаад барьсаар орж ирнэ.

	Бадам — Аав аа, үүнийг харж байна уу? Бас л цэвэрлээгүй байна. Би өчигдөр хэлсэн шүү дээ.

	Жигмэд — (Учирлангуйгаар) завод, тос, машин төлөвлөгөө биелүүлнэ гэдэг чинь тийм амархан юм биш, ингэж шөнө дунд хүртэл ажиллаж байгаа хүмүүс чинь хэдий завдаа цэвэрлэх юм бэ?

	Бадам — Ажилладаг газраа цэвэрхэн байлгавал цээлхэн байна шүү дээ. Ер нь цэвэрхэн байна гэдэг чинь соёл юм шүү, аав аа. Сталины нэрэмжит авто машины заводынхон цагаан халаадтай ажиллаж байдгийг бодооч, та нар чинь хүний хүнс үйлдвэрлэж байгаа улс шүү дээ. Хүнсний үйлдвэрийн газар хамгийн цэвэрхэн байх ёстой.

	Жигмэд — Хэлэхэд тун амархан, хийхэд л яггүй.

	Бадам — Хэдэн халаад угаагаад, хэдэн тасалгаа цэвэрлэхэд нэг их юм алга, ерөөсөө би сүүлийн удаа хэлье, маргааш эргэж ирэхэд цэвэрлээгүй байдаг юм бол арга хэмжээ авна шүү.

	Жигмэд — Докторын ёсоор явах юм бол ч амьдрахад хэцүү л дээ. Энэ хүмүүс чинь төмөр биш, илүү цагаар ажиллаж байгааг нь бодох хэрэгтэй юм.

	Бадам — Харин ингэж амралтгүй ажилладаг чинь буруу байна л даа.

	Жигмэд — Яагаад (Сониноо авч) хараач чи, таван жилийн төлөвлөгөөг биелүүлэхийн тулд хүчээ хайрлалгүй шаргуу хөдөлмөрлөх хэрэгтэй гэж энэ сонин дээр бичсэн байна.

	Бадам — Та ч бүр шал буруу ойлгож байгаа юм байна даа, хүн хүчээ хайрлахгүй ажиллах хэрэгтэй, ядарч байгаад гурван цаг ажилласнаас, сайхан амраад нэг цаг ажиллавал илүү бүтээл гаргадаг юм.

	Жигмэд — Миний ажилчид намайг дэмжиж байгаа юм. Үгүй ер энэ чинь чамгүй байхад манай завод болоод л байдаг сан, бас болж л байна гэж бодоод л байх юм. Харин чамд ганцаарт чинь болдоггүй юм байх, чи бусдын хэрэгт үргэлж оролцохын оронд хүн эмнэх гол үүргээ л үргэлж бодож байвал дээр байх шүү.

	Бадам —  Өчигдрийн болж байсан юм өнөөдөр болохгүй, өнөөдрийнх маргааш болохгүй болдог юм, бид зогсолтгүй урагшлан хөгжиж байна шүү дээ, та, аав минь энэ бүхнийг нэлээд сайн бодож ухамсарлах хэрэгтэй. Тэгэхгүй бол хол гавихгүй шүү, ер нь ажилчид дэмжсэн гээд тэдний амралтыг бодохгүй байж огт болохгүй, харин эмчийн хувьд бол бидний гол үүрэг эмнэхэд биш, хүнийг өвчлүүлэхгүйн тулд урьдаас сэрэмжлэхэд юм шүү.

	Жигмэд — За, за тосны заводын ажлыг би арай л чамаас илүү мэдэх байх.

	Бадам — Таныг заводоо мэдэхгүй байна гэж хэлээгүй, харин заводын ажиллагааны соёлыг мэдэхгүй байна гэж байна.

	Жигмэд — За, за битгий заагаад бай. (Гаднаас Дорж орж ирэхэд бүр ихэмсгээр) би дөрвөн жил энэ завод дээр чинь хэл үггүй ажиллаад болоод байгаа юм (гэж Бадамд хэлээд, Дорж руу) за юу болов? 

	Дорж —  (инээмсэглэн) 515 хүрлээ.

	Жигмэд — (Босож Доржийн мөрөн дээр алгадан) Ийм хүмүүстэй ч ажиллахад төлөвлөгөөгөө биелүүлж болно (гээд график дээр очиж тэмдэглэх гэснээ) илүү гаргаж чадсангүй юу?

	Дорж —  Таван зуугаад грамм илүү гарсан байх аа.

	Жигмэд — (Баяртайгаар) сайн байна. Маргааш үүнээс илүү ч ажиллах хэрэгтэй. Төлөвлөгөөгөө ч аргагүй л давуулна даа, за харьж амарцгаа, хүүхдүүд минь.

	Дорж —  Дарга аа, миний төлөвлөгөөг яах гэж байна?

	Жигмэд — За түүгээр яадаг юм бэ? төлөвлөгөөгөө давуулж биелүүлээд л болоод байна шүү дээ.

	Дорж —  Ингэж илүү цагаар ажиллаад болоод байна гэж үү?

	Жигмэд — Ажиллахгүй яах вэ. (гэснээ Бадам руу харж) үгүй энэ их ажлыг хэн хийх юм бэ? Ер нь энэ машинуудыг чинь мэддэг хүмүүс яв цав тохируулан хийсэн юм шүү дээ.

	Дорж —  Хийе гэвэл ч хийж болно, нэмье гэвэл ч нэмж болно л доо.

	Жигмэд — (Доржийн мөрөн дээр эелдгээр гараа тавьж) өдөр шөнө ч болсон уралдаанаа авахын тул ажиллахаа буцаж болохгүй, чи ажилдаа овоо сайн мөртөө жаахан залхуурах дутагдал байна, засах хэрэгтэй (гээд тамхи гаргаж өгнө)

	Дорж —  Татахгүй, та буруу ойлгож байна. Би залхуурсан бол тийм юм хийе гэхгүй байсан юм, харин хүнд ажлыг хөнгөн болгоё гэж бодсон юм.

	Жигмэд — (мөр хагас тэврэн) За хүү минь би чамд намын хувиар хэлье. Багыг бодож ихийг алдаж болдоггүй юм, чи залуу, хал үзэж хашир таниагүй байна. Ер нь улсын хөрөнгөтэй холбогдсон зүйлд хамаагүй таавраар тэмтэрч болдоггүй юм шүү (Бадам руу харж) тийм биз дээ...

	Бадам — Таавраар ч бол тийм л дээ.

	Дорж —  (Ширүүнээр) юун таавар байх юм бэ? Би бүгдийг жил гаруй бодож гаргасан юм. Жигмэд гуай та итгээч, хүнд итгээч.

	Жигмэд — Битгий уурла! Дорж чи, хүний үгийг мэддэггүй юм уу? Чамд хэдэн дээл илүү урснаараа мэдээд хэлж байна.

	Дорж —  Та шинэ юмнаас айдаг, шинэ юманд дургүй байна л даа, та ажилчдынхаа амралтын тухай бодож байвал зүгээр байх шүү.

	Жигмэд — Заводоо яаж ажиллуулахаа одоодоо заалгахгүй!

	Дорж —  Би танд заах гээгүй байна.

	(Гаднаас Дэмчиг нэг хүний хамт орж ирнэ)

	Дэмчиг — Дарга аа, нэгдүгээр тасгийнхан хамаагүй түргэн эргүүлж байгаад сүүний машины барваныг хавируулаад эвдчихжээ. Тэгээд шинэ барваныг гуйж байна.

	Жигмэд —  (Дорж руу) за тэр дээ. Ингээд л юм гэдэг чинь амаргүй байдаг юм даа. (Ирсэн хүн рүү) өнөөдрийн төлөвлөгөө биелсэн үү? 

	Дэмчиг — Биелсэн.

	Жигмэд — Аль машины барван бэ?

	Тэр хүн — Таван зуутын

	Жигмэд — Бүр үү, хий ийм баларсан улс байх гэж, аль Дэмчиг минь запаас барван байна уу? явж үзье (гээд явахад Дэмчиг ирсэн хүн хоёр явна)

	Бадам — Үгүй Дорж оо, чи яасан ширүүн харилцдаг юм бэ? Ер нь уураараа юм бүтээдэггүй шүү дээ.

	Дорж —  Аа чи бас эцгийгээ өмөөрөх гэж байна уу? Би зөв л ярьж байвал яаж ч ярьсан яадаг юм бэ?

	Бадам — Чамайг буруу ярилаа гэж байгаа юм биш, чиний энэ төлөвлөгөөний санаа нь сайхан юм шиг байна, чи үүнийгээ хүнтэй зөвлөж ярьсан юм уу?

	Дорж —  Өөр хэнтэй ярьдаг юм бэ? Ярьдаг л улс маань эд биш үү?

	Бадам — Өөр хүн байлгүй яах вэ дээ, нэгдсэн олон түмний хүч гэдэг чинь өөр байдаг юм шүү дээ, за тэр уурлалаа, битгий уурла л даа. (гэж халуун дотно хайрын сэтгэлээр ажиглан харж Доржийг аргадан байтал)

	Дорж —  (Өврөөсөө цэцэг гаргаж) би чамд үүнийг өгье гэж бодоод зориуд түүсэн юм. Май!

	Бадам —  (Авах зуураа) цөм бэр цэцэг байна шүү.

	Дорж —  Тийм, би зориуд түүсэн юм, чи нөгөөдхийг аавдаа хэлсэн үү?

	Бадам — Аавд уу?

	Дорж —  Тийм ээ.

	Бадам — Би зовоод хэлж чадахгүй л юм даа.

	Дорж —  Зовоод яадаг юм бэ? Бид нар ямар хүүхэд биш, ер нь би хэлье.

	Бадам — Үгүй, үгүй би өөрөө юм уу, бусдаар дамжуулаад хэлчихнэ.

	Дорж —  Би чамайг шахахгүй л дээ, ер нь Жигмэд гуай татгалзах байх аа даа.

	Бадам — Яагаад?

	Дорж —  Юу ч гэх юм бэ дээ, чи хэн бэ? Би хэн бэ?

	Бадам — Чи тэгж бодож байна гэж үү дээ (гээд Доржид ойртон очно)

	Дорж —  Би ч энэ намар сургуульд заавал явна л даа.

	Бадам — Заводоо яах вэ?

	Дорж —  Зун амралтаараа ирээд л ажиллана.

	Бадам — Зүйтэй Дорж оо! Сурах хэрэгтэй, тэр ч сайхан хэрэг, харин би аавд удахгүй хэлье.

	Дорж —  Би өчигдөр аавыг чинь шүүмжилсэн, юм ярьж байна уу?

	Бадам — Өө тэгээ юу, чамайг ажилсаг сайн хүүхэд гээд л үргэлж ярьдаг сан, харин ойрдоо л ярихаа больчихсон байна билээ.

	Дорж —  Би өчигдөр нэлээд хурц шүүмжилсэн юм. За тэр яах вэ, харин чи аавдаа бушуухан хэл (гээд Бадамыг тэврэх гэхэд нь Бадам зайлна) 

	(энэ үед гаднаас Жигмэд, Дэмчиг хоёр орж ирэхэд Дорж диаграмм руу очно)

	Жигмэд — Үлдсэн хоёр барваныг, миний зөвшөөрөлгүй хэнд ч өгч болохгүй шүү.

	Дэмчиг — Мэдлээ, өгөхгүй дарга аа.

	(Жигмэд малгайгаа аваад өмссөнөө Доржийг хараад төлөвлөгөөг ширээн дээр тавьж)

	Жигмэд — Чи үүнийг ав, 

	Дорж —  За дарга аа, би үүнийг чинь засаад өгөх үү?

	Жигмэд — Хэрэггүй, би дахин авахгүй.

	Дорж —  Болохгүй юм гэж үзэж байгаа юм уу?

	Жигмэд — Тийм ээ, тийм болохгүй.

	Дорж —  Танд сэтгэл алга л даа.

	Жигмэд — (хялайн харж) тэмээ туйлаад тэнгэрт гарахгүй, ямаа туйлаад янгиа эвдэхгүй гэгчээр арай болоогүй байна (гээд хаалга руу явснаа эргэж Бадам руу) чи юу гээд байгаа юм бэ? Явъя, харья.

	Дэмчиг — Аав чинь харья гэж байна шүү дээ 

	(Бадам маш дургүй босож явна. Дэмчиг дагалдан гарна. Дорж ширээн дээрээс төлөвлөгөө авч нэлээд харж байснаа гэнэт хоёр хэсэг болгон урна)

	(Энэ үед Цэрмаа орж ирээд)

	Цэрмаа — Жигмэд гуай явчхав уу? (Дорж дуугүй зогсоно)

	Цэрмаа — (Дорж тийш харснаа) чи яав, юу ураа вэ?

	Дорж —  Хүнд хэрэггүй юм урж байна.

	Цэрмаа — Хүнд хэрэггүй юу вэ?

	Дорж —  Ажил хөнгөлөх төлөвлөгөө гаргасан юм, хэрэггүй бүтэхгүй гэж байна.

	Цэрмаа — (Инээж) нөгөө Харганатын голыг ашиглах гэдэг төлөвлөгөө юу?

	Дорж —  Тийм ээ, чи үзсэн үү?

	Цэрмаа — Үзсэн.

	Дорж —  Гарцаагүй болох ашигтай зүйл шүү дээ.

	Цэрмаа — (Инээмсэглэн Доржоос төлөвлөгөөг аваад ширээн дээр тавьж) Жишээ нь: Энэ гол хэчнээн эргэхэд, энэ гол хэчнээн эргэх вэ? Бас үүнд хэчнээн ямар материал орох вэ? Үүгээр ус нь хэчнээн хүчтэй ирэх вэ?

	Дорж —  Тийм нарийн ялимгүй юмаар яадаг юм бэ?

	Цэрмаа — Энэ төлөвлөгөө чинь боловсорч чадаагүй, ялангуяа хүнд итгэгдэх болж чадаагүй, сул төлөвлөгөө байна.

	Дорж —  Тийм нарийн зүйлүүдээр яах юм бэ?

	Цэрмаа — Хаанаас, төлөвлөгөө гэдэг бол маш нарийн зүйл, ямар нэгэн хүн төлөвлөгөөг хийхдээ жижгээс аваад том зүйл бүхнийг нь маш нарийн бодож яв цав тохируулсан байх хэрэгтэй. Бас түүнийг зайлшгүй бүтэхэд итгүүлж чадах хүчтэй байх хэрэгтэй.

	Дорж —  Тэгвэл чи бас л Жигмэд гуай шиг бүтэхгүй юм гэж хэлэх нь үү?

	Цэрмаа — Тэр тухай яривал ч өөр хэрэг л дээ. Бүтэх юм, бүтэхээр барахгүй маш сайхан санаатай юм.

	Дорж —  Тэгээд яах юм бэ?

	Цэрмаа — Үгүй чи хар л даа (гээд зургийг дэлгэхэд)

	 

	Хөшиг

	
ХОЁРДУГААР ҮЗЭГДЭЛ

	Бадамын байр, тайз гүнд орох хаалга, тайзын баруун талд давхар тасалгаанд орох хаалга харагдана. Хананд маршал Чойбалсангийн жаазтай зураг байна. Ширээн дээр ваартай айраг сөгнөсөн байна. Бадам ном уншиж байна, үүд цохиж гаднаас Ханд орж ирнэ. Бадам хүндэтгэн босож угтана. 

	 

	Ханд — За сайн амарч байна уу?

	Бадам — Сайн, та сайн амарч байна уу? 

	(Бадам, Хандад суудал тавьж өгөөд ширээн дээрх айргаас хийж өгнө)

	Ханд — Өглөөнөөс хойш гэрийн цэвэрлэгээ хийсээр байгаад л сая нэг дууслаа.

	Бадам — Би ч шалаа угааж сая л нэг гүйцлээ шүү.

	Ханд — Гэрийн ажил гэдэг чинь нэлээд цаг аваад байна шүү.

	Бадам — Тийм юм, би ч долоо хоногт нэг сайн цэвэрлээд бусад өдрүүдэд нь хөнгөн цэвэрлэлт хийдэг шүү. 

	Ханд — Хэний янаагүй л тийм байна.

	Бадам — Дулмааг амралтаар ирэхэд нь та хэд хоног гэрийн ажлаас чөлөөлөгдөх байгаа даа.

	Ханд — Үгүй энэ жил муу охин минь Дорнод аймагт практикаар явсан гэнэ.

	Бадам — Ээ тэгээ юу? Нээрээ энэ жил дөрөвдүгээр анги төгсөж байгаа биз дээ.

	Ханд — Тийм ээ, ирэх жил л нэг зоотехникч болох юм байх.

	Бадам — Гомбо гуай ирсэн үү?

	Ханд — Үгүй мал нь хужир идээд сайхан болж байна гэнэ. Хэд хононо гэж хэл ирүүлсэн байна билээ, бас хоёр жаал минь гурвуулаа яваа шүү дээ. 

	(Ханд өврөөсөө зураг гаргаж Бадамд үзүүлээд)

	Ханд — Чи ямар ном уншаа вэ?

	Бадам — Ленинизмийн асуудал, би намд бэлтгэж байна.

	Ханд — Би энэ хээгээр нэхэж конторынхоо хөшигт зах хийе гэж бодсон юм. Гэтэл нэхэх гэсэн чинь нэг л яаж нэхэх учрыг нь олохгүй байна. Тэгээд чамтай ярих гэж ирлээ. 

	(Бадам хээг нь үзэж байснаа)

	Бадам — Ханд гуай би эмнэлгийнхээ тасалгааны цонхонд нэг хөшиг хийсэн та үзэхгүй юу?

	Ханд — Тэгвэл үзье, үгүй Жигмэд гуай бий юу? Би бас уулзах хэрэгтэй юм сан.

	Бадам — Аав, Жамц гуайтай нөгөө бугаа тоглох гээд аль өглөө явсан, удахгүй ирэх байх аа. Та миний хийсэн хөшгийг үзээд буцаад ир л дээ. Би ч больницод очиж өвчтөнөө үзье гэж бодож байсан юм.

	Ханд — Тэгье.

	босож хоёулаа явна.

	Тэр хоёрыг явснаас хойш Жигмэд, Жамц хоёр орж ирнэ. Жигмэд маш ууртай ажээ. Барин ирсэн жижигхэн бичгээ ширээн дээр шидэж, 

	Жигмэд — Ийм ч шившигтэй юм байх гэж, охиндоо шүү, эцэг охин хоёроо хат даа.

	Жамц  —  Өвгөн минь түүнд сүйд болоод яадаг юм бэ?

	Жигмэд —  Жамц минь... (гэж тасалгаа дотроо ийш тийш явснаа Жамцын өмнө очиж зогсоод) Өвгөн минь, энэ чинь огт хэрэг биш болоод байна. Намайг охиндоо торгуулчихжээ гээд л улс шуугилдацгаана даа, балраад байна, хүний нүүр яаж хардаг билээ... Ер нь өвгөн чинь ингэж новширч явснаас намын үүрийн даргад очиж энэ ажлаас чинь чөлөө гуйя. Өнөөдөр охиндоо торгуулж байна, маргааш...

	Жамц  —  Ай яа ай яа, Жигмэд минь тийм биш, би чамд нэг юм хэлье. Чи миний үгэнд орно биз дээ.

	Жигмэд — Би ч чиний үгнээс гаждаггүй шүү дээ.

	Жамц  —  Чухам даа, чи бид хоёр бие биеийнхээ үгэнд орохгүй яах вэ. За ийм байна. Чи чөлөө гуйж болохгүй, дарга ч чамд чөлөө өгөхгүй, харин чи заводоо хэн ч хараад гайхах болтол нь цэвэр болгочих. 

	(Жигмэд хариу хэлэхгүй холхин явна, Жамц айргаас өөрөө аяганд хийж түргэн залгилаад босож)

	Жамц  —  Би явалгүй болохгүй, үг олдож үхэр холдож байна. Сураг гарсан дээр нь явж хоёр морио олж авалгүй болохгүй.

	Жигмэд — Жаахан суу л даа.

	Жамц  —  Яах юм бэ. Би явлаа гэснээ болиод, аа мань өвгөн нэг тоглоё гэж байна уу, за тэгье гэж шууд бугын нүүдлийг авчирч өрөөд нэг хоёр нүүсний дараа, Жигмэд ээ гэж Жигмэдийг ажиглан, энэ Бадамын тун зөв байна шүү гэвэл, 

	Жигмэд — (Уул бугын нүүдлийг цацан) мөөн, торгох нь зөв гэж үү гэтэл, 

	Жамц  —  Зөв байхгүй яах юм, шалын дэмий, би явлаа (гэж гарч одно)

	Жигмэд ууртайгаар ганцаар үлдэн байтал хаалга тогшино.

	Жигмэд —  (ширүүнээр) Хэн бэ? (хаалганы цаанаас)

	Ханд — Би байна.

	Жигмэд — Аа дарга уу (гээд хаалга тайлахад Ханд орж ирнэ)

	Ханд — За Жигмэд гуай сайхан амарч байна уу?

	Жигмэд — Сайнаа ч хатдаа, 50 төгрөгөөр торгуулчхаад л сууж байна. Төрсөн охиндоо шүү. Та бодооч (гээд ширээн дээрх бичгийг Хандад авч өгнө. Ханд бичгийг авч сандал дээр сууснаа инээмсэглэж Жигмэдийг ажиглан байснаа)

	Ханд — Харин зөв юм биш үү.

	Жигмэд — Хээ эмэгтэйчүүдийн зан гэж үргэлж л жижиг юмаар хөөцөлдөж явах улс юм даа.

	Ханд — Та буруу ойлгож байна. Эмэгтэйчүүд гэдэг чинь эхчүүд, амьдралын цэцэг, амьдралыг гэгээн гэрэлтэй байлгахын төлөө тэмцдэг юм. Манай хөгжилд эмэгтэйчүүд, эхчүүд хэчнээн их хүч болж байгааг та мартаж тун болохгүй. Т эгээд бас ариун цэвэр байна гэдэг чинь жижиг юм биш.

	Жигмэд — Хэдэн халаад угаагаагүй, хэдэн тасалгаа цэвэрлээгүйгээр улсын ажлын саатсан юм алга, бид урьд сарын төлөвлөгөөг 250 хувиар биелүүлсэн шүү дээ.

	Ханд — Тэр ч тийм, гэвч эртээдийн тосноос гурван хайрцаг тос гологдсоныг санаж байна уу?

	Жигмэд — Тэр ч яах вэ дээ, бид дахин цэвэрлээд л авагдсан шүү дээ.

	Ханд — Дахин хийж байхынхаа оронд, шинийг хийж байсан бол улсад хэдэн килограмм тос ч гэсэн илүү өгнө шүү дээ.

	Жигмэд — Цэвэр байвал зүгээр л юм л даа, харин охиндоо торгуулж ч байх гэж дээ.

	Ханд — Аргагүй, эцэг охин хоёрын хувьд биш, улсын ажлын хувьд торгосон хэрэг шүү дээ.

	Жигмэд — Гэлээ ч гэсэн, надад охиндоо торгуулчихна гэдэг чинь гомдолтой байна шүү дээ.

	Ханд — Харин сайхан юм байна. Бадамын хүмүүжилд таны хувь маш их юм, энэ ч учраас сургуульд яваад эмч болоод өнөөдөр тантай мөр зэрэгцээд улсын ажилд зүтгэж явахдаа таны ажлыг улам сайжруулахын тулд танд хэд хэлээд болохгүй болохоор чинь торгож байна шүү дээ. Та ийм ачтай, ийм сайхан охиныг төрүүлээд хүмүүжүүлсэндээ бахархах хэрэгтэй.

	Жигмэд —  (Инээмсэглэж) хэлэх нь ч хэлсэн юм аа.

	Ханд — Тэр ч яах вэ. Энэ асуудлыг бид ойлгочих шиг боллоо. Харин би нэг зүйлийг тантай ярих гэж ирсэн юм сан.

	Жигмэд — За дарга аа, юу ярих гээ вэ?

	Ханд — Танай Дорж чинь нэг төлөвлөгөө гаргасан гэж би дам сонслоо. Ямар юм бэ? та танилцав уу?

	Жигмэд — Танилцсан, хоёр гурав дахин үзэж, ажлаа алдсан бүтэхгүй дэмий юм. Би өнөө өглөө түүнийг чинь үзээд Доржид буцааж өгсөн, ер нь дарга минь сүү тосны машин чинь тогтмол эргэлттэй яг тохирсон ажиллагаатай байдаг юм, хэмжээнээс нь илүү гаргавал эвдэрнэ. Жишээ нь л саяхан манай нэгдүгээр тасгийн Ринчин түргэн эргэвэл сайхан байдаг байх гээд л эргүүлээдэхсэн чинь барванаа харвуулаад эвдчихсэн. Ер нь бүтэхгүй бас тэгээд маш их ажил, их материал, зардал орох юм. Тэгээд би буцаасан юм.

	Ханд — Би ч нарийн судалж үзээгүй л дээ, танаас л сонирхож асуух гэсэн юм. Ер нь би нэг танилцъя. 

	(Үүд тогшино. Жигмэд, “За!” гэтэл (гартаа чемодан барьсан хоёр залуу орж ирнэ).

	Батаа — Сайн байцгаана уу? (цөм мэндлэлцсэний дараа) энэ Бадамынх мөн үү?

	Жигмэд — Тийм, тийм хүүхдүүд юу гээ вэ?

	Дондог — Бид Бадамтай нэг сургуульд байсан юм л даа, тэгээд уулзах гэсэн юм.

	Ханд — Манай суманд практикаар хүн ирнэ гэсэн мөн үү?

	Батаа — Тийм бид байна.

	Ханд — Тэгвэл сайн байна. Үгүй тэгээд аймгаас нэг хүн ирнэ гэсэн хоёрыг явуулаа шив дээ.

	Батаа — Үгүй би сайн дураар танай суманд ажиллахаар ирсэн хүн.

	Ханд — Бас хүний эмч үү?

	Батаа — Үгүй, би зоологч, анатаномолог гэж зоолог, агрономтой холбоотой шинжлэх ухаан байдаг юм. Би түүнд мэргэжиж байгаа хүн, модны цагаан өт байдаг шүү дээ, тэр бол хэдэн зуун модыг сүйтгэж улсад маш их хохирол учруулж байна. Гэтэл түүнийг сүйтгэгч олон төрлийн шавж байдаг юм. Тэр шавжууд (гэтэл Дондог Батааг ёворч яриаг нь зогсоон)

	Батаа — Ер нь сайн юм байгаа юм, би лекц хийж болно шүү!

	Ханд — Маш сайн байна. (гээд инээмсэглэнэ)

	Жигмэд — Хүүхдүүд сууцгааж айраг ууцгаа (гээд сандал тавьж өгөв)

	Ханд — Манай сумын хойд хэсэг бол хөвч газар, тэнд модны цагаан өт маш их, би энэ хавар энэ тухай аймгийн намын хороонд бичиж л байсан юм сан.

	Батаа — Би сонссон, тэр өтнүүдийг хөнөөдөг шавжуудын дотор теленомус гэдэг соныг би эрж байгаа юм. Монголд байгаа цагаан өтийн...

	Дондог — Дараа ярь л даа...(Хандад) манай энэ нөхөр анатономологоос өөр юм ярихаа больсон хүн (гээд инээмсэглэнэ)

	Ханд — Хүн мэргэжилдээ маш их дуртай байх хэрэгтэй, тэгэхгүй бол их амжилтад хүрч чадахгүй, гэвч манай энэ өрнөн хөгжиж байгаа амьдралаас тасарч болохгүй, энэ амьдралтай мэргэжлээ үргэлж холбож ажиллах хэрэгтэй, тийм биз дээ.

	Батаа — Чухам тийм би ч... (үүд цохино, гаднаас Дамба орж ирнэ)

	Дамба —  Ханд гуай аймгийн намын хорооноос хүн ирээд таныг хүлээж байна.

	Ханд —  Хаана байна (гээд босно)

	Дамба —  Конторт байна.

	Ханд —  За явъя (Батаа Дондог руу) та хоёрт би байр бэлдүүлж өгье.

	Батаа —  Байр ч болно байх аа, харин над унааны тусламж өгөхийг л хүсэж байна.

	Ханд —  Бололгүй дээ (гээд явна)

	(Дондог явах гэснээ өврөөсөө бичиг гаргаж)

	Дамба — Жигмэд гуай танд бичиг 

	(гэж Жигмэдэд бичиг өгөөд гарч явна. Жигмэд бичгээ дахин дахин уншиж инээмсэглэнэ. Жигмэд явж малгайгаа авч өмсөөд), 

	Жигмэд — Бадам удахгүй ирнэ. За хүүхдүүд минь айраг уугаад сууж бай, би юманд яваад ирнэ (гээд явна)

	Дондог — За айраг ууя, оюутан улс бас тэгээд Бадамындаа ирээд байгаа хойно нэрэлхэх юу байх вэ гээд хоёулаа сууж айраг ууна.

	Батаа — (Эргэн тойрныг харж) сургуулиа төгсөөд ингэж суувал зүгээрээ хө.

	Дондог — Чам шиг шавжийн анчин ч ингэж тавтай нэг байранд сууж чадахгүй байх аа.

	Батаа — Шавжийн анчин гэдэг үг чинь анх Бадамаас гарсан үг шүү гээд инээнэ.

	Дондог — Тийм, за чиний шавжийн төлөө ууцгаая.

	Батаа — Телеомонуссонын төлөө шүү дээ.

	Дондог — Тэгэлгүй яах вэ.

	Батаа — Олно доо, телеомонусыг олбол хэдэн түмэн модыг аварч болох юм шүү, модны цагаан өт гэдэг чинь хэчнээн их модыг сүйтгэж байна, харин телеомонус байсан газар өт байдаггүй юм, телеомонус бол модны цагаан өтийн үрийг тасалдаг гайхамшигт амьтан...

	Дондог — Чиний телеомонусын тухай лекцэд би бүр гэгээрсэн, харин айргаа ууя (гээд аягатай айргаа ууна. 

	Гадна хүн хаалга тогштол Батаа, Дондог хоёр Бадам орж ирлээ гэж нуугдтал Дорж орж ирээд гайхан харж тэдэнтэй мэндлээд)

	Дорж —  Бадам хаанаа юм бол, 

	Дондог — Мэдэхгүй, бид хоёр ч гэсэн Бадамын хүсэл болоод л сууж байна.

	Дондог — Харин саяхан нэг хар хүн мөд ирнэ гээд л явсан шүү дээ, та айраг уу л даа.

	Батаа — Хар хүн гэж дээ, Бадамын аав байхгүй юу?

	Дондог — Аав нь ч юм уу? Хэн нь ч юм чи яаж мэдсэн юм.

	Батаа — Би Бадамынхаа аавыг танихгүй байвал ичгэвтэр байна даа (гээд босож булангийн ширээн дээрх Доржийн цэцгийг аваад харснаа Дондог руу) Энэ ямар цэцэг вэ? мэдэх үү?

	Дондог — (Нэлээд хулмалзаж) хонхон цэцэг шив дээ.

	Батаа — Биш ээ, өнөөх уйлсан хүүхний нулимснаас ургасан бэр цэцэг байхгүй юу?

	Дондог — Тэгвэл жогтой цэцэг байна даа.

	Батаа — Миний Бадамд хэн ингэж бэр цэцэг бэлэглэдэг бил ээ?

	Дондог — Чамд Бадамаас асуух юм бий болж дээ.

	Батаа — Тэгэлгүй яах вэ, харин Бадамаас асуух байцаах юмтай боллоо.

	Дондог — Тийм дээ, бэр цэцгийн багц хадгалж байхад нь асууж байцаахгүй бол юугаар байцаах билээ дээ.

	Батаа — Энэ цэцгийн дотор ямар нууц байгааг заавал олно доо. (тэгээд) тийм биз дээ, нөхөөд 

	(гэтэл үүд тогшино) Батаа цэцгээ шалавхан ширээн дээр буцааж тавиад байрандаа суугаад, за болно гэтэл Цэрмаа орж ирнэ.

	Цэрмаа — Сайн байцгаана уу? гэхэд Дондог, Батаа хоёр мэндэлнэ.

	Цэрмаа — (Доржоос) Бадам байна уу?

	Дорж —  Байхгүй.

	Цэрмаа — (Доржоос) Жигмэд гуай төлөвлөгөөний чинь тухай юу гэсэн бэ?

	Дорж —  Юу гэх вэ? Авахгүй л гээ биз.

	Цэрмаа — Яах вэ, яах вэ авах газар олдоно, харин тэр eрт булыг дахин сайн үзэхгүй бол болохгүй шүү, харин завтай бол одоо ч үзвэл зүгээр байна даа.

	Дорж —  Тэгвэл явъя л даа (гээд гарав)

	Цэрмаа — Нөхөд баяртай (гээд гарна)

	Дондог — Үгүй энэ хүүхнийг чинь нэг л их үзсэн хүн байх юм, юу бил ээ?

	Батаа — Үзсэн байлгүй яах вэ, энэ чинь Зөвлөлт улсад багi нарын дээд сургууль төгссөн хүн, Цэрмаа гэдэг юм.

	Дондог — Чи яаж мэддэг юм бэ?

	Батаа — Мэдэлгүй яах вэ, энэ хүүхэн намайг мэдэхгүй болохоос биш би зүрхээрээ, сэтгэлээрээ мэддэг юм аа.

	Дондог — Тэгвэл сайхан инээж мэндлээд босож очоод гарыг нь аятайхан барьж сайн байна уу? гэхгүй дээ.

	Батаа — Юун гар барихтай, үүдээр ороод ирэхтэй нь зэрэг таниад нүүрнээс гал бутрах шиг болоод арай л гэж мэндэллээ шүү.

	Дондог — Чи энэ хүүхэнтэй ярьж үзсэн юм уу?

	Батаа — Үгүй. Юм ярих байтугай харахтайгаа л зэрэг л тагларчхаад хөдөлж чадахгүй болчихдог юм.

	Дондог — Өө тэгвэл чи чинь бидэндээ, шавждаа эр бар болохоос биш, хүүхний өмнө хонь шив дээ.

	Батаа — Хэлэхэд амархан, түмэн зүйлийн нууцыг агуулсан тэр тормолзсон хар нүдэнд нь нэг ч муу санааны туяа үгүй мөртөө зүрхийг минь нэвт цоргиод л хамаг биеийг минь хүлээд авах шиг болдог юм. Харин чи, Бадамд битгий хэлээрэй.

	Дондог — Цэрмаа, нээрэн энд байдаг бол ч чи унажээ, харин чиний зөвшөөрөлгүйгээр хэнд ч хэлэхгүй.

	Батаа — Үгүй... баларч ээ, 

	Дондог — Балрах баясах хоёрыг дараа л үзнэ, харин ингээд л айргаа уугаад суугаад байх уу?

	Батаа — Тэгэлгүй яах вэ, лав одоо ингээд гэрийн эзэд ирцгээх байх, 

	Дондог — За тэгвэл уугаад л байя (гээд айраг аягална)

	Батаа — Би ч уучхаад байна шүү, чи уугаач!

	Дондог — За тэгвэл тэгье

	Батаа — (Босож хөгжим аваад) би нэг дуу дуулъя гээд хөгжимдөн дуу дуулна. 

	(Гаднаас Бадам орж ирнэ)

	Бадам — Өө ямар сонин улс вэ? Сайн ирцгээв үү?

	Дондог — Сайн байна уу?

	Батаа — Зочид ирчхээд байхад бас их хүлээлгэдэг хүн ээ (Бүгд гар барилцана)

	Бадам — Мэдсэнгүй л дээ, ардуудад гэдэсний өвчнөөс урьдчилан хамгаалах тухай лекц хийгээд дуусаж байтал намын үүрийн дарга хэлүүлсэн байна, тэгээд л яарч ирлээ, за Дондог ч яах вэ, практикаар ирсэн биз, харин шавжийн анчин хаа хүрэх гэж яваа бил ээ? (Бүгд инээнэ)

	Батаа — Шавжийн анчин ч яах вэ дээ, шавжаа л эргүүлж явна, энэ зун ч бүр хол явж эргүүлнэ шүү (инээнэ)

	Бадам — Дондог гэдэг хүн ирж гэж сонсоод л чамайг гэж бодсон л доо, үгүй аав байхгүй юу?

	Батаа — Бид хоёрт айраг тавьж өгчхөөд л гараад ирье гээд явсан шүү дээ.

	Бадам — Аавыг та нар танив уу?

	Батаа — Дондог таниагүй, харин би хармагц л таньсан, тэр жил чамайг эргэх гээд очоод байхад харсан шүү дээ.

	Бадам — Тийм л дээ, та хоёрт би хоол хийж өгье.

	Дондог — Хэрэггүй бид хоёр сумын чинь гуанзанд хоол идчихсэн.

	Бадам — За тэгвэл та хоёрт хүйтэн мах авчирч өгье (гээд өөр тасалгаанд орлоо)

	Дондог — Чи бид хоёр чинь айраг махаар дайлуулаад догь байх шив дээ.

	Батаа — Ер нь нэг сургуулийн улс нэг дороо байхдаа ч яах вэ, хэрэлдэхдээ хэрэлдээд л эвлэрэхдээ ганц тамхи хувааж татаад л явж байдаг юм. Харин ингээд алс газар уулзахдаа ах дүүгээсээ илүү байдаг юм шүү дээ.

	Дондог — Тийм дээ.

	Бадам — (Тавагтай мах барьж ирэх зуураа) За та нар тэгээд сонин юм яриач дээ.

	Батаа — Юу ч ярих билээ дээ, гэнэт уулзаад тулгамдаж байна шүү.

	Дондог — Байзнаарай бүх сонин юмыг би чамд ганцхан мөсөн өгье (гээд барьж ирсэн чемоданаасаа бөөн захиа авч) сонин юмнаас энэ лав 7 хоног уншихад хүрэлцэх байх.

	Бадам — (Захидлыг үзэн) Гомбын... Гармаагийн... Ренчиний... Цэрэндуламын... Нансалмаагийн... Мядагмаа... Гонгорын... гэх мэт тоочно.

	Батаа — (Босож Бадамын араас тэврэн) Яасан их таргалаа вэ. Бүр тэвэрч хүрэхгүй болсон байх чинь, сүрхий шив дээ, Бадам ч эмч хүний намбатай болж.

	Бадам — (Захидал руугаа шунан) яршиг даа. 

	(Энэ үед Дорж хаалгаар цухалзан орох гэснээ больсон болоод дахин түргэнээр орж ирээд зайдуу байсан сандал дээр сууна, Батаа бушуухан байрандаа сууна. Бадам Доржийн ирснийг анхаарсангүй ажээ)

	Дорж —  Бадам аа!

	Бадам — (Эргэж харснаа) Өө, Дорж ирээ юу?

	Дорж —  (ширүүнээр) чамтай ярих юм байна, гээд Батаа, Дондог хоёр луу харна. Батаа, Дондог хоёр бие бие хүүгээ хараад гайхан босож

	Дондог — Батаа хоёулаа гараад ирье гээд хаалга руу явна.

	Бадам — Үгүй та хоёр чинь хаачихна вэ.

	Батаа — Айраг их уучихсан чинь... гээд гарна. Бадам гайхан бүгдийг ээлжлэн харна.

	Дорж —  (Бадамын дэргэд ирээд) За баярлалаа, баяртай.

	Бадам — (гайхан) Чи юу болоо вэ?

	Дорж —  Юу болох вэ, мэдэхгүй юм гэж бодож байна уу? 

	Бадам — Чи юу гэж яриад байгаа юм бэ? Би ердөө ойлгохгүй байна.

	Дорж —  Чиний хуурамчийг би мэдсэн.

	Бадам — Би юу гэж чамайг хуураав?

	Дорж —  Тийм байх аа, мэдэж байна, баярлалаа (гээд явах зуураа, өгсөн цэцгээ шүүрэн аваад шууд гарна) 

	Бадам — Дорж оо!

	Дорж —  Битгий тоглоом хийгээд бай! (гээд далд орно) 

	Бадам хойноос нь гарах гэснээ больж буцаад ширээний дэргэд очоод захидлуудаа хөдөлгөн оролдоно.

	(Гаднаас Дэмчиг орж ирнэ, Дэмчиг Бадамын дэргэд очоод)

	Дэмчиг — Үгүй энэ чинь яасан их захиа вэ? Надад юм байхгүй байгаа.

	Бадам — Манай сургуулийн нөхдөөс надад бичсэн захиа.

	Дэмчиг — (Эрээн тойрныг ажигласнаа) Чи миний эртнээс хэлснийг юу гэж бодож байна.

	Бадам — Би танд хэлсэн шүү дээ.

	Дэмчиг — Яагаад миний амьдрал гэж шуудайд хийсэн үхрийн эвэр шиг эвлэрч өгдөггүй юм бэ?

	Бадам — Та л амьдралынхаа эзэн шүү дээ, амьдралаа эвлүүлж чадах эсэх нь танаас л болно биз дээ.

	Дэмчиг — Тэр ч үгүй байх аа, харин чамаас л болох гэж байна.

	Бадам — Дурлал хоёр талаасаа бол жаргалтай байдаг юм.

	Дэмчиг — (Гомдолтойгоор) Тэр ч мэдэхгүй дээ харин найдваргүй дурлал хүчтэй гэдэг үнэн юм даа.

	Бадам — Магадгүй шүү дээ, за та бид хоёр дэмий яриад яах вэ, би танд хэлдгээ хэлсэн, одоо надад хэлэх юм байхгүй. 

	(Үүд тогшино. Батаа, Дондог хоёр орж ирнэ. Бадам захидлаа цуглуулна)

	Батаа — (Суухдаа ширээн байсан хуйлаастай цаасыг тохойгоороо татаж унагаад авч) Энэ чинь юун зураг вэ?

	Бадам — Намын үүрийн дарга танилцаад саналаа өгөөрэй гэсэн юм сан.

	Дэмчиг — Аа, Доржийн төлөвлөгөө юм уу даа.

	Бадам — Тийм ээ, Доржийн төлөвлөгөө, харин та хоёртой үзье байз.

	(Гаднаас Жигмэд орж ирнэ)

	Жигмэд — Та хоёр чинь Бадамтайгаа уулзаад баяртай байна уу? аа! Дэмчиг энд байгаа юм уу? Би чамайг эрээд л явна шүү.

	Дэмчиг — Сайн өдөр болохоор дарга минь айл хунараар орж л зугаацаж явна шүү.

	Жигмэд — (Өврөөсөө бичиг гаргаж) Чи энэ бичгийг унш!

	Дэмчиг — (Бичгийг уншаад) Даргад баярыг хүргэчихье.

	Жигмэд — Хүчээ хайрлахгүй зүтгэсний ачаар манай заводыг сайнд тоолж байх юм. Дэмчиг минь улам л хичээж үзье.

	Дэмчиг — Чухамдаа дарга минь, намайг ирснээс л хойш ийм бичиг дөрөв тавыг авчихлаа шүү.

	Бадам — Юу вэ, аав аа?

	Жигмэд — Аймгийн хүнсний комбинатаас манай заводод баярын бичиг ирүүлжээ.

	Дэмчиг — Бид өнгөрсөн сарын төлөвлөгөөг 250 хувиар биелүүлсэн л дээ.

	Бадам — Аавд баярыг хүргэе. Дэмчиг танд бас...

	Батаа — (Жигмэд рүү) Төлөвлөгөө давуулж биелүүлсэн улсад баярыг хүргэе...

	Дондог — Би ч бас баярыг хүргэе гэтэл...

	 

	Хөшиг

	 

	
ГУРАВДУГААР ҮЗЭГДЭЛ

	Голын захын бургас байна. Бургасны дундуур зам огтлон гарчээ. Нар шингэхийн өмнөх үе ажээ. Тайзны баруун талын шигүү бургасны дотроос Дорж, Цэрмаа хоёр газар хэмжсээр гарч ирээд, тэмдэгтэй газраа ирж зогсоно. Гэтэл далд “Нар уулын цаана” гэдэг дууг Батаа, Дондог, Бадам нар алсад дуулж байгаа сонсогдоно.

	 

	Цэрмаа — Дэвтэр дээр тэмдэглэх зуур зуун арав уу?

	Дорж —  (Төлөвлөгөөг үзэж байснаа) Яг тийм

	Цэрмаа — Тойроод хэд байлаа.

	Дорж —  Зуун хориод байсан.

	Цэрмаа — Арван таван метрийн илүүтэй, тэгвэл тойруулан татвал хөдөлмөр бага орно.

	Дорж —  Тэгэлгүй яах вэ, энэ шигүү бургасыг нэвтэлж шуудуу татна гэдэг чинь хэчнээн их ажил вэ? Ер нь төлөвлөгөө гаргана гэдэг чинь маш нарийн, маш сонирхолтой бас маш их юм мэдэх хэрэгтэй, сүрхий ажил байдаг юм байна.

	Цэрмаа — Тэгэлгүй яах вэ, за одоо голын эрэг хүртэл шууд явна шүү. Дараа нь энэ бургасыг тойруулж хэмжье. За хөдөлье. 

	(тэр хоёр газар хэмжсээр бургасан дотор далд орно. Замын дагуугаар Бадам, Батаа, Дондог гурав гарч ирнэ. Батаа шавж барих тор мөрөвчилжээ)

	Бадам — Чи өнөөдөр ямар шавж барих биш, үүгээр яах гэсэн юм бэ?

	Батаа — Аз жаргал гэдэг чинь гэнэт гараад ирж болдог юм шүү, энэ үгүйгээр ингэж яваад ямар сонирхол байх юм бэ? Жишээ нь торгүй явахад телеомонус нисээд ирвэл дууслаа шүү дээ. Буугүй явахад чоно тохиолдох нь олон гэж анчид ярьдаг шүү дээ.

	Дондог — Үгүй чи халуунтай байна шүү дээ.

	Батаа — Та хоёр доктор, салхинд байж болно гэж айлдсан шүү дээ.

	Бадам — Чамайг эрүүл агаарт байж болно гэж хэлснээс биш шавж хөөцөлдөж болно гээгүй шүү дээ.

	Батаа — Энэ тор бол миний ажил хөдөлмөрийн зэвсэг, ард түмэндээ хүч мэдлэгээ өгөх зэвсэг, алдар жаргалын минь зэвсэг... та нар чагнагч поненджкопаасаа огт салдаггүйн адилаар би торноосоо салахгүй.

	Дондог — Бие чинь муу, халуунтай байхад үүгээр яах юм бэ?

	Батаа — Энэ чинь миний амьд ажиллаж байгаагийн тэмдэг байхгүй юу?

	Дондог — (Бадам руу) нөгөө өвчтөнтэй айл чинь хол байна уу?

	Бадам — Гайгүй одоо зуу гаруй метр зайтай байна.

	Батаа — (Зогсож) тэгвэл та хоёр өвчтөнөө үзээд ир, би эндээ ногоон дээр хэвтэж ном уншаад хүлээж байя.

	Бадам — Чи шавж хөөгөөд явчхаж болохгүй шүү.

	Батаа — За хаанаас даа.

	Дондог — Бид хоёр түргэн очоод ирье. Харин чи эндээ хөдлөлгүй хүлээж байгаарай.

	Батаа — За, за тэгээд (тороо тавьж, өврөөсөө ном гаргаж ногоон дээр хэвтэнэ)

	Бадам — Өвгөн минь чи битгий шавжтай хөөцөлдөөрэй!

	Батаа — Мэдлээ, та нар ер үргэлж л миний шавжийг ад үзэж байх юм. Та нарын нохойд туршлага шинжилгээ хийдгийг бодвол цэвэр ажил шүү.

	Бадам — Хүнийг эрүүл чийрэг байлгах, түүнийг элдэв өвчнөөс урьдчилан хамгаалж байхын тулд сэдэвлэсэн шинэ зүйлийг нохой амьтдад урьдаар хийх нь шинжилгээний сайхан ажил шүү.

	Батаа — (босож) шавж барих чинь шинжилгээний ажил биш гэж үү?

	Бадам — (инээж) Тийм тийм шинжилгээнийхэн чи бид хоёрыг заавал эндээ хүлээж байгаарай. 

	(Бадам, Дондог хоёр цаашаа явна. Батаа тэдний явснаас хойш модны завсраас могой барьж ирээд түүнээ оролдоно. Гэтэл ямар нэгэн шавж нисэн өнгөрөхийг мэдээд малгайдаа могойгоо хийж номоороо таглаад тороо авч шавжийн хойноос хөөцөлдөн далд орно)

	Гэтэл замаар Дэмчиг дуу аялан гарч ирнэ. Дэмчиг маш хээнцэр хувцастай аж. Дэмчиг Батын шляпыг харж зогссоноо ийш тийшээ харж, Бат аа! Бат аа! (гээд дуудаад хариугүй тул малгай руу харна)

	Дэмчиг — Батаас үүнийг нь салгана даа. (гээд өврөөсөө толь гаргаж модон дээр тавиад тэр лүүгээ харан малгайг авч өмсөх гэтэл дотроос нь могой гарч унахад цочин босож зугтаад далд орно)

	Бадам — (буцаж ирнэ, тэгээд Батаа, Дэмчигийн малгайг харна) (Бадам ийш тийш харж) Үгүй хэнтэй яваад өгөө вэ? 

	(Цэрмаа хэсэг газар хэмжсээр зуун тав, нэг, хоёр, гурав гэсээр гарч ирнэ)

	Бадам — (Цэрмааг хараад) Цэрмаа чи юу хийж яваа юм бэ?

	Цэрмаа — Шуудуу татах газар хэмжиж явна.

	Бадам — Нөгөө Доржийн төлөвлөгөөний шуудуу юу?

	Цэрмаа — Тийм, Дорж бид хоёр чинь сонинтой, чамд ярина хө, ер нь Дорж ухаантай авьяастай хүн байна шүү.

	Бадам — Үгүй Дорж яасан юм бол, чамд юм ярив уу?

	Цэрмаа — Үгүй юм яриагүй, яагаа вэ? Та хоёр муудаа юу?

	Бадам — Юу гэх ч юм билээ дээ, Дорж өчигдөр манайд орж ирээд л эх адаггүй баярлалаа, баяртай чиний хуурамчийг мэдсэн гээд л учрыг нь олж хариу хэлэх завдалгүй байтал гараад явчихсан, тэгээд өнөө өглөө Доржтой ярих гэсэн, чамтай ярих юм байхгүй гэсэн, тэгээд л надаас зориуд зугтаагаад л яваа юм.

	Цэрмаа — Аа тийм үү? Доржийн зангаас болоо биз дээ. Надад нэг ч үг хэлээгүй дээ, юу л болоо аж дээ.

	Бадам — Тийм л болчхоод байгаа л даа... би бүр гайхаад л яваа юм. Үгүй тэгээд тэр төлөвлөгөө нь бүтэх юм уу даа, чамд юу гэж санагдаж байна.

	Цэрмаа — Бүтэхээр барах уу даа, сайхан юм болно (гэснээ дэвтрээ гаргаж тэмдэглэнэ)

	Бадам — (Цэрмаагийн үзэг рүү анхааран харж) Ямар сайхан үзэгтэй болоо вэ?

	Цэрмаа — Тийм ээ, сайхан үзэг шүү, энэ үзгийг Дорж хязгаарт байхдаа шагнуулсан юм гэнэ билээ, тэгээд надад дурсгал болгож өгсөн юм. Зүгээр үзэг шүү (гээд дэвтэр, үзгээ өвөртөлнө) За одоо би газраа хэмжье, харин дараа ярья, чи манайхаар очоорой.

	Бадам — За, за тэгнээ хө.

	Цэрмаа — Хэн бэ? гээд харна.

	Бадам — Батаа л байхгүй юу? Нөгөө шавжаа хөөцөлдөөд л явж байгаа биз

	Цэрмаа — Эд чинь юун улс юм бэ?

	Бадам — Университетийн оюутан нар л даа, надтай хамт сурч байсан юм. Нэг нь практикаар ирсэн эмч, тэр гүйж яваа нь зоологч, энэ одоо халуунтай юм шүү дээ. 

	(Алсад Дорж “хүүе Цэрмаа бушуулаарай” гэх сонстоно.)

	Цэрмаа — За би явъя, (гээд цаашаа) зуун зургаа, зуун долоо... (гэсээр явна) 

	(Бадам Доржийн дуу гарсан зүг рүү харна, Дорж харагдахгүй тул Батааг хайгуулдан харна. Дорж модон дундуур гарч ирснээ модны цаана орж Бадамыг харан, гэтэл Батаа тороо чирсээр “алдчихлаа" гэж ирээд Бадамыг хүзүүдэн авна. Батаа маш их амьсгаадан ядарч тэгээд)

	Батаа — “Миний малгай, могой хайчаа вэ” гэнэ.

	Бадам — Болохгүй гэсээр байтал чи юунд ингэтлээ гүйдэг юм бэ? (Толгойг нь тэврэн түшнэ) 

	(Дорж энэ хоёрыг харснаа бургасны цаагуур далд орно).

	Батаа — (Малгайгаа хармагц) Энэ чинь миний могой алга болсон байх чинь.

	Бадам — Юун могой яриад байна вэ?

	Батаа — Үгүй би эндээс олддоггүй ховор могой олоод малгай дотроо хийсэн юм байхгүй юу? Алга болчхож хайран могой, хайран могой. Үгүй энэ чинь бас хэний малгай вэ?

	Бадам — За одоо жаалхан яваад харья. Дондог тэнд нэг айлаар орчхоод очно гэсэн. 

	(гээд малгайнуудыг хамж аваад Батааг хөтлөн явна тэд нарыг далд орсны хойно Дорж хэмжүүрээ барьсаар гарч ирнэ. Гэтэл замаар Жамц ирээд Доржийг харна)

	Жамц  —  Өртэй хүн зээл дээр, өшөөтэй хүн даваан дээр гэгчээр эрж явсан хүнийхээ нэгтэй нь ашгүй тохиолдлоо.

	Дорж —  Жамц гуай надтай хэрэгтэй юу?

	Жамц  —  Хэрэгтэйгээр барах уу даа, би бас Жигмэдтэй уулзах гэсэн чинь тасгуудаар явчхаж, за тэр ч яах вэ маргааш уулзана, харин чамаас асуух юм их байна, за хоёулаа тавтайхан сууя гээд ногоон дээр суув. 

	Дорж хажууд нь зогсоно.

	Жамц  —  (Доржийг ажигласнаа) Хүү минь бие чинь муу юм уу?

	Дорж —  Үгүй зүгээр (хажууд нь сууна)

	Жамц  —  Тэгвэл тэр ч яах вэ, үгүй хүү минь чи чинь нэг усны эргүүлэг хийх гэж байгаа юм гэж би сонслоо.

	Дорж —  Тийм ээ, олны дэмжлэгээр

	Жамц  —  За тэгвэл би урьд орост байхдаа усан тээрэм барилцаж, ажиллаж байсан юм, тэгэхээрээ би усан эргүүлгийн талаар бага сага юм гадарлана. Ер нь манай завод баахан төвөгтэй ажиллагаатай байна, тэр машинуудыг усаар эргүүлэх нь маш зүйтэй хэрэг гэж би бодож байна, тэгээд би энэ талаар заводдоо тус болж чадна гэж бодож байна.

	Дорж —  Би яах аргагүй бүтэх юм хийчхээд байгаа юм. Энэ талаар сайн мэдэх биш. Цэрмаа, үзээд болно гээд туслаад байгаа юм. Ганцхан Жигмэд гуай л ургаа хад шиг урагшаа явдаггүй дээ, авахгүй байгаа юм.

	Жамц  —  Цэрмаа гэнэ ээ, одоо манай энэ сургуулийн багш биз дээ. Тэр чинь ёстой л нэг юм мэддэг, санаснаа илэн далангүй ярьж байдаг цагаан цайлган хүүхэд юм билээ. Урьд намайг одоогийн зөвлөлт улсад явж байхад сайхан танилцдаг орос хүмүүс л нэг санаснаа шууд тавьж, ийм хүмүүс хэлсэндээ хүрч ажиллаж байдаг юм, эгээ л тийм хүн, аа харин Жигмэдийн авахгүй ч яах вэ, бид хоёр чинь багаасаа үерхсэн нөхөд байгаа юм. Намайг хэлбэл авна л даа, ер нь тэгээд өнөөдөр сүүгээ өгөх гээд хүлээж байхдаа, нөгөө ногоон Ринчин, бас Ойдов мужаан бид хэдэн өвгөчүүд чиний төлөвлөгөөний тухай сонсоод бүр баяртай ярилцаж байлаа. Тэгээд хүү минь одоо юун дээрээ хүрээд байна даа.

	Дорж —  Өнөөдөр хэчнээн метр шуудуу хаагуур татахаа бодож хэмжиж гаргалаа. Одоо ямар ямар хэмжээний хэчнээн банз орох зэрэг хэд хэдэн зүйлийг нарийн тохируулах хэрэгтэй байна.

	Жамц  —  Үгүй тийм юмаар юу хийх гэсэн юм бэ?

	Дорж —  Хаанаас, төлөвлөгөө гэдэг чинь маш нарийн зүйл, ямар нэгэн хүн төлөвлөгөө хийхдээ жижгээс аваад том зүйл бүхнийг маш нарийн бодож яв цав тохируулсан байх хэрэгтэй. Ялангуяа түүний зайлшгүй бүтэхийг нарийн гаргасан тоо баримтаар баталсан байх хэрэгтэй.

	Жамц  —  Ай даа, бас одоогийн хүүхдүүдийн нарийн нямбай гэдэг нь, за тийм байж, түүнийгээ та нар л гаргаарай, би ямар ч гэсэн бүдүүн ажилд нь оролцоно. Бас Ойдов мужаан оролцоно гэдгээ хэлээрэй гэж надад гуйсан юм, харин Жигмэдтэй би ярья.

	Дорж —  Жигмэд гуай ч авахгүй л дээ, гэвч яриарай л даа.

	Жамц  —  (Тамхи татах зуур) Би ярина, тэр чинь ууртай боловч ухаантай хөгшин, яагаа юм бол доо, учир мэддэг л хүн юм сан, за гайгүй миний үгнээс их гажихгүй байх аа, 

	(Энэ үед Дэмчиг, Жигмэд хоёр гарч ирнэ)

	Жигмэд — За өвгөөн сайн байна уу? Би танайд очиж буга нүүж чамд тэгнэ ээ юм уу, чихэн чагнаа хийж өгөх санаатай л явж байна.

	Жамц  —  Би гэж чамайг өнөөдрийн турш эрсэн.

	Жигмэд — Аа тэгээ юу? Ямар сүрхий хэрэг болчхоо вэ? Би тасгуудаар ороод замдаа танайхыг дайраад ирлээ.

	Жамц  —  Бүр их хэрэг болчхоод байна, муу өвгөн чинь та нартаа туслах сайхан завшаан одоо л нэг тохиолдоод байна.

	Жигмэд — Чи юугаар тусалдаг бил ээ, хөгшин найз хөгшрөхгүй гэж тэгнэ ээ л хийлгэх гээгүй бол (гээд инээнэ)

	Жамц  —  Тэгнээг яривал ч би хоёрын илүүтэй яваа шүү, тэр ч бага хэрэг. Өвгөн чинь, би залуудаа орос газар хэдэн жил байж байгаад эргэж ирснийг чи юу эс андах билээ.

	Жигмэд — Тийм, за тэгээд?

	Жамц  —  Тэгэхэд би усан тээрэм дээр ажиллаж байсан шүү дээ. Тэгээд танайхыг усны хүч ашиглах гэж байна гэж дуулаад заводдоо нэг тус нэмэр болох цаг ирлээ гэж баярлаад, чамтай уулзах гээд чадсангүй.

	Жигмэд — Гайгүй ч юм болж дээ, саваагүй хүүхдүүдийг дагаж чи бас яах нь вэ?

	Дорж —  Жигмэд гуай, савсганахад ч ингэж савсганадаггүй байх аа.

	Дэмчиг — Үгүй чи, хүн ахтай, дээл захтай байдаг юм. Хоёр өвгөний ярианд оролцоод яадаг юм бэ?

	Дорж —  Бүгдэд хамаарах асуудал байна.

	Жамц  —  Тэгэлгүй яах вэ, бүгдээрээ л оролцох ёстой юм.

	Жигмэд — Заводыг улсаас, намаас надад хариуцуулсан юм, та нар ер нь хүний хэрэгт дэмий оролцохоо татвал дээр байх аа.

	Дорж —  Та авахгүй бол надад авах газар олдоно, над авхуулах залуугийн гал байна, бас авхуулах зам олдоно... ер нь тантай яриад ямар ашиг байх биш! гээд шууд явна.

	Жигмэд — (хойноос нь) Үзнэ дээ.

	Жамц  —  Өвгөн минь чиний буруу байх шүү.

	Жигмэд — Бүтэхгүй гэдгийг би мэдээд байна, заводоо та нараар заалгалгүй ажиллуулаад ирсэн юм. Одоо ч гэсэн заалгахгүй гээд (эргэж явна)

	Жамц  —  Хүүе хоёулаа тэгнээ хийлцэх юм биш үү?

	Жигмэд —  (эргэж харалгүй) Үгүй чамтай тоглохгүй (гээд явна)

	Жамц  —  (Жигмэдийн хойноос харж байснаа) Үгүй хүүе, манай Жигмэд ч бас тийм ч хөнгөн хөдлөхгүй хүн шүү, нэгийг мэдээ байлгүй дээ.

	Дэмчиг — Тэгэлгүй яах вэ, бүтэх нөхцөл бүр байхгүй юм. Би танд ярьж өгье (гээд толио тавьсан мод руу харснаа) Харин та цаад толио аваад аль 

	(Жамц гайхан харж толийг авч өгөх зуураа)

	Жамц  —  За чи над нэг сайхан яриад аль

	Дэмчиг — Тэгвэл танайд очъё. 

	(тэр хоёр явна) 

	(Цэрмаа хэмжүүрээ барьсаар гарч ирээд ийш тийшээ харж байгаад)

	Цэрмаа — Дорж оо, Дорж оо, 

	хариугүй (тэр замаар Дондог гарч ирнэ)

	Дондог — Цэрмаа та сайн байна уу?

	Цэрмаа — (гайхан) Сайн, сайн байна уу?

	Дондог — Та яасан их чанга дуудах юм бэ?

	Цэрмаа — Тийм байна гэж үү? Дорж энд л байх ёстой юм сан, та хараагүй биз.

	Дондог — Би ч хараагүй л дээ, харин та болзооноосоо хожимдсон юм уу? Түрүүлсэн юм биш биз дээ.

	Цэрмаа — Болзсон ч юм биш л дээ.

	Дондог — За тэр ч яах вэ, би тоглосон юм, харин та Бадамын гэрээр очихгүй яагаа вэ?

	Цэрмаа — Ойрын өдрүүдэд зав болсонгүй л дээ, түүнээс биш очдог л юм сан.

	Дондог — Таныг очвол хөгжилтэй анд нар угтах биш үү? гэхэд танд лав оюутан байсан үеийн дурсгалт өдрүүд заавал санагдана даа.

	Цэрмаа — (инээмсэглэн) Урьсанд баярлалаа.

	Дондог — Манай нөхөр таныг таньдаг юм. Гэтэл та түүнийг танихгүй байна гэж гомдож байгаа бололтой байна билээ.

	Цэрмаа — Хэн?

	Дондог — Батаа!

	Цэрмаа — (бодож) Үгүй би танихгүй байх аа.

	Дондог — Эрэгтэйчүүд ч түрүүлж таньчхаад болдоггүй юм даа.

	Цэрмаа — Би ч таньдаг хүнээ таниад байдаг юм шүү, харин танай нөхрийг 

	(Дорж хажууд ирсэн нь харагдана)

	Цэрмаа — Дорж чи, миний дуудсаныг дуулав уу? 

	Дорж —  Дуулсан гээд Дондогийг ширүүнээр харснаа Цэрмаад) за явъя (гээд түүнийг хөтлөн явна)

	Дондог — (Хойноос нь харж зогссоноо) Энэ мөн гал залуу яа (гээд явна)

	 

	Хөшиг

	 

	
ДӨРӨВДҮГЭЭР ҮЗЭГДЭЛ

	Намын үүрийн контор “Т” үсгийн хэлбэртэй зассан ширээг цэвэрхэн цэмбээр бүтээжээ. Ширээн дээр гялалзтал арчсан гуулин хэрэглэл байна. Хананд Сталин, Чойбалсан нарын жаазтай зураг хаджээ. Бас байшингийн буланд шүүгээ зэрэг бусад зүйл үүд байна. Ханд, Дэмчиг хоёр байна.

	 

	Ханд — Мөн тэгээд ирнэ гэж байна уу?

	Дэмчиг — Тэгнэ гэж байна, дарга аа.

	Ханд — Жамц гуай тэгээд Доржийн төлөвлөгөөний тухай ямар саналтай байна.

	Дэмчиг — За би түүнийг сонирхсонгүй, дарга аа.

	Ханд — Та ярьж өгөв үү?

	Дэмчиг — Үгүй, дарга аа, ер нь Жамц гуай дуулж дээ. Тэгээд өөрөө усан тээрэм сайн мэдэх болохоор яавал бүтэх яавал бүтэхгүйг андахгүй байгаа биз дээ.

	Ханд — Ингэхлээр та өөрөө Доржийн төлөвлөгөөний тухай ямар саналтай байгаа билээ дээ.

	Дэмчиг — Дарга аа, би бодож байгаад хурал дээр ярья. Ер нь тэгээд л бодох тутам бүтэхгүй санагдаад байгаа юм даа.

	Ханд — Бодох хэрэгтэй, ганцхан зөв бодох хэрэгтэй.

	Дэмчиг — Чухам даа, дарга аа!

	Ханд — (босож) За би түргэхэн гараад ирье. Та байж байгаарай, улс ирэхэд намайг одоохон ирнэ гэж хэлээрэй.

	(Ханд гарна. Үүд цохино Жигмэд орж ирнэ)

	Жигмэд — Дарга хаачаа вэ?

	Дэмчиг —  Одоохон ирнэ гээд гарсан, харин даргаа Жамц гуай Доржийн төлөвлөгөөнд итгэхээ бүр больсон шүү.

	Жигмэд — Түүний итгэсэн байсан бага хэрэг.

	Дэмчиг — Үгүй дарга аа, Жамц гуай хурал дээр ирж саналаа ярина.

	Жигмэд — Яагаад тийм болсон билээ?

	Дэмчиг — Дарга аа, би өчигдөр Жамц гуайд Доржийн төлөвлөгөөний тухай ярьж, бүтэхгүй болохгүй гэдгийг нь бүр нэг итгүүлсэн шүү. Тэгээд дараа нь намын үүрийн даргад Жамц гуай бол усан тээрэм барьж ажиллаж байсан хүн, ингэхээр Доржийн төлөвлөгөөний тухай ганцхан сайн санал олж чадах хүн бол Жамц гуай юм. Тэгээд би Ханд гуайд Жамц гуайг хурал дээр ирүүлж саналыг нь асуух юм биш үү гэсэн, үүнийг минь Ханд гуай зөвшөөрөөд хуралд урьсан.

	Жигмэд — (тоомсоргүй) За тэр ч яах вэ

	(Үүд цохино) (Бадам бас хоёр гурван хүн орж ирнэ, Дараа нь Ханд орж ирээд зочдыг урьж суулгана. Дэмчиг суух гэтэл)

	Ханд — Дэмчиг ээ: Жигмэд гуайн малгайг өлгөчхөөч! 

	(Дэмчиг босож Жигмэдийн өмнөх ширээн дээрх малгайг авч өлгөх зуур үүд цохиж Дорж орж ирээд Бадамын сууж байгаа тал руу явснаа зайлж түүнээс хол газар очиж сууна Гаднаас Цэрмаа, Цамц хоёр орж ирнэ)

	Жамц  —  (Дэмчиг рүү) Чамтай ярих юм байна.

	Дэмчиг — Зүгээр зүгээр саналаа шийдвэртэй тавьчхаарай гээд сууна.

	(Цөм суусны дараа)

	Ханд — За ингээд ирэх хүмүүс гүйцээ шив дээ... (гээд босож) За нөхдийг тосны заводын ажилчин Доржийн төлөвлөгөөний тухай зөвлөж ярилцах гэж урьсан юм. Нөхөд уг төлөвлөгөөтэй танилцсан шүү дээ. 

	(хуралдагсад танилцсан гэж хариулав)

	Ханд — Хэдийгээр энэ хүмүүс танилцсан боловч эзнээс нь сонсоход ойлгомжтой байдаг болохоор нөхөр Дорж төлөвлөгөөгөө товчхон танилцуул!

	Дорж —  (босож цаасаа дэлгэн) Би уг төлөвлөгөөгөө энгийн усан тээрмийн зарчим дээр үндэслэн зохиосон юм. Манай заводын сүү тосны машинууд хүний хүчээр эргэж ажилладаг. Эдгээрийг усны хүчээр ажиллуулах санаа надад ноднингоос эхлээд төрсөн юм. Тэгээд Харганатын голоос өргөөшөө 3 метр, гүнээрээ метр хагас, уртаараа 225 метр шуудуу татаж усыг ирүүлнэ. Завод голын тэгшитгэлээс 10 метр дор газар байгаа тул урсаж ирэх усны хүч нэлээд их болно. Усыг заводын дэргэд гүн хаалтад хурааж хаалтын ёроолд модоор хийсэн хүрд тавин хаалтаар давж цохих усны хүчээр хүрдийг эргүүлнэ. Ажилласан усыг голтой нийлүүлэхэд 232 метр шуудуу хэрэгтэй. Хүрдийн голоос татуургаар дамжуулан үндсэн голыг эргүүлнэ. Түүнээс ажиллагч гол, хөтлөгч гол хоёроор дамжуулан машинуудыг эргүүлнэ. Харин хурдан удааныг ажиллагч, хөтлөгч голын бүдүүн, нарийнаар тохируулна. Ингэхэд машинууд жигд хүчтэй болж өгнө. Хэрэглэх материалууд нь гуалин 26, 5 см-ийн банз 156, 10 см-ийн банз 85, гөлмөн төмөр...

	Ханд — Материалуудыг ч энд жагсаасан байна, харин ашиг нь юу болох вэ түүнийгээ ярьчих.

	Дорж —  Ашиг нь нэгдүгээрт гар ажиллагааг усны хүчээр сольсноороо манай заводын ажиллагаа хөнгөрч, орон тоог цөөн болгох нөхцөлтэй болно. Хоёрт: машины эргэлтийг жигд болгосноороо тосон дахь усан ширхгийг жижиглэх бололцоо их болж нэг грамм усыг бид хорин миллиард... хүртэл буталж чадна. За тэгээд усны хүчийг ашигласнаар заводын ажиллагаа гурав дахин хөнгөн болох юм уу, өөрөө хэлбэл гурав дахин түргэн болно. За миний ярих юм гүйцлээ.

	Ханд — За энэ төлөвлөгөөний тухай хэн ярина. (Хүмүүс дуугүй байна) мастер Дэмчиг юу гэж бодож байна.

	Дэмчиг — (Дуртай дургүй босоод ярих гээд Ханд руу харснаа) Дарга аа, би дараа ярья, одоо Жамц гуайгаар яриулчихвал зүгээр байх даа.

	Ханд —  Зүгээр зүгээр та одоо саналаа хэлчих.

	Дэмчиг — Доржийн төлөвлөгөө бол нарийн бодож гаргасан төлөвлөгөө юм, хэчнээн банз хадаас орохыг нь хүртэл орхилгүй боджээ. Энэ бол маш сайшаалтай хэрэг юм. Гэвч нэг чухал асуудлыг орхисон байна. За бид энэ төлөвлөгөө Доржийн хэлдэг ёсоор биелэгдэж ажил түргэн болно, хөнгөн болно гэж бодъё, гэтэл энэ машинуудыг мэргэжилтэй хүмүүс нарийн судалж шалгаж үзээд ажиллах норм журмыг нь гар ажиллагаанд тохируулж тогтоосон юм. Түүнийг нь зөрчвөл нэг бол эвдэрдэг, эсхүл түргэн элэгдэж хугацаанаас өмнө жагсаалаас гардаг байна. Иймд гар ажиллагаанд зориуд тохируулж хийсэн энэ машинуудыг усаар ажиллуулахад уг ажиллагааны зарчмыг зөрчих нь эргэлзээгүй юм. Үүнээс үзэхэд усаар ажиллуулаад олсон олз маань машинаа түргэн эвдэж гарсан гарзаасаа маш бага болно. Энэ машинуудыг бид зөвлөлт улсаас авдаг, бас улс заводод өгөхдөө ажиллах жилийн хугацааг тогтоож өгсөн байдаг юм. Бид энэ яв цав тохируулж хийсэн машинуудыг өөрчлөх гэж завхарсан юм бодож байхын оронд ногдсон ажлаасаа бэрхшээлгүй түүнийгээ шударгаар хийж байвал дээр юм гээд суух гэтэл

	Дамба — (ухасхийн босож) Хэн ажлаас бэрхшээж байгаа юм бэ? Чи хэнийг хэлээд байгаа юм бэ? 

	(Ханд чимээгүй гэдэг дохио өгнө)

	Жигмэд — (алгуур босож) Би саналаа хэлчихье.

	Ханд — За Жигмэд гуай ярь!

	Жигмэд — Би улсын төлөвлөгөөг биелүүлэхийн төлөө бүх хүчээ зарцуулдгийг та бүхэн мэднэ биз дээ, олон та бүхний дэмжлэгтэйгээр энэ завод дээр би дөрвөн жил ажиллахдаа төлөвлөгөөгөө зуун арваас доош биелүүлж байсан удаагүй, хэрэв төлөвлөгөөг тасалдуулах юм бол намын өмнө, засгийн өмнө би хариуцлага хүлээнэ. Доржийн төлөвлөгөөг биелүүлэхэд маш их хүч хөрөнгө хэрэгтэй, бас тэгээд бүтээ ч үү, үгүй ч үү, сохор хэрэг. Ажлаа сайжруулах гэж байна гээд машин техникээ эвдчихвэл уулын буга ч үгүй, унасан бух ч үгүй болох нь магад, иймд би энэ төлөвлөгөөг авахгүй гэж шууд хэлнэ.

	Дэмчиг — Дарга бид хоёрын санал яг нийлж байна.

	Ханд — Одоо хэн ярих вэ?

	Дамба — (босож) Болох уу дарга аа? 

	Нөхөр Доржийн энэ төлөвлөгөө бол ажилчдын хүчийг хэмнэх, ажилчдын орон тоог цөөтгөх, ажлын хуучин нормыг эвдэх чиглэлтэй сайн зүйл юм. Ийм учраас үүнийг хүлээн авч биелүүлэх хэрэгтэй юм гэж санаж байна. Нөхөр Жигмэд Доржийн төлөвлөгөөг зөвөөр хүлээх авч, алдаа дутагдал байвал нь зөв ярьж дэмжихийн оронд ширүүнээр харилцаж, болохгүй бүтэхгүй гэдгээр таглаж нэг бус удаа няцааж байсан байна. Нөхөр Жигмэд бол ер нь ажилчидтайгаа ширүүнээр харилцдагаа хойшид засах биз гэж шүүмжлэхийг хүсэж байна.

	Цэрмаа — Би Доржийн төлөвлөгөөтэй маш нарийн танилцсан. Жигмэд гуай, Дэмчиг гуай нар зөвлөлт улсад хийсэн гар ажиллагаанд тохируулсан машиныг өөрчилж болохгүй гэж байна, энэ бол буруу, Доржийн төлөвлөгөө бол гараар эргүүлж байсныг усаар эргүүлэх буюу харин жигд бус эргэж байсныг жигд эргүүлж ажиллуулах гэж байгаа юм. Ингэж ажиллуулахад хэцүү гэдэг нь эргэлзээгүй, гэвч булуудын хүчээр хийж болох юм. Нөхөр Жигмэд, Дэмчиг нарын зааж байгаа шалтгаан бол хуучирсан зүйл шүү. Зөвлөлт улсад Стахановын хөдөлгөөнийг эсэргүүцэгчид машины тогтоосон нормыг эвдэж болохгүй гэж байсан юм, гэтэл энэ саадуудыг Стахановын хөдөлгөөн цөмийг нь цохиж гарсныг мэдэж байна. Нөхөр Жигмэд хар хүчээр олсон амжилтдаа бахархаад шинийг эрмэлзэх сэтгэлээ алдаж байна. Үүнийгээ ойлгох хэрэгтэй.

	Жигмэд — Ер нь улсын төлөвлөгөө тасалснаас булай ичгүүртэй юм гэж байхгүй, бид урьдынхаараа ажиллаад болж байна, болох ч юм нөхөд минь улсын хөрөнгөтэй холбогдсон зүйлд таавраар тэмтрэхэд хэцүү байна, багыг санаж ихийг алдаж болохгүй шүү.

	Ханд — Одоо хэн ярина?

	Бадам — (босож) Би Доржийн төлөвлөгөөтэй танилцсан, хийхэд хэцүү, нэлээд хүч хөрөнгө хэрэгтэй гэдэг нь хүн бүхэнд тодорхой юм, гэвч энэ нь бүтэхээр барахгүй маш сайхан маш хэрэгтэй зүйл болохоор манай завод дээр хэрэглэвэл зүйтэй гэж би бодож байна. Үүнээс гадна Доржийг ажил хийхээс залхуураад ийм юм хийж байна гэж боддог хүмүүс байна. Жишээ нь: Аав, Дэмчиг гуай хоёр байна. Доржийн төлөвлөгөө бол хүнд ажлаас залхуураад гарсан юм биш, энэ бол манай хүмүүсийн мэдцийн өндөр байгаагаас чөлөөт хөдөлмөрчдийн бүтээлч хөгжлөөс гарсан зүйл юм. Аав, Дэмчиг гуай нар Доржийн төлөвлөгөөг авахгүй хойшлуулснаар улсад нэлээд хохирол учруулж улсад саад болж байна гэдгээ сайн ойлгох хэрэгтэй. 

	(Дорж Бадамыг эвгүй харна)

	Дэмчиг — (Хандад) Жамц гуайн саналыг сонсвол зүгээр байх аа!

	Жамц  —  Дарга аа! Болох уу?

	Ханд — За Жамц гуай

	Жамц  —  Би усан тээрмийг зүгээр мэднэ. Харин тэр доторх сүү, тосны машинуудыг мэдэхгүй, за тэгээд усны хүчийг Дорж хүүгийн саналаар ашиглаж болох уу гэж надаас асуувал би энэ өглөөнөөс сая хүртэл Цэрмаа багштай ярилцаж танилцсанаас үзэхэд аргагүй болно гэж хариулаад бас хэдэн өвгөчүүдийн төлөөнөөс бид хүч хайргүй тусална гэж илтгэе. Жигмэд минь, Жигмэд минь! Чи бид хоёр аль алиныгаа таван хуруу шигээ мэднэ. Чи минь яаж байгаа нь энэ вэ? Чи бодооч, чи байтугай би хар ухаанаар бодоод байхад аргагүй болно гэдэг нь мэдэгдээд байна шүү дээ. Жигмэд чи сонсож бай, усаар хүрдийг эргүүлж болно шүү дээ, болно. Тэгвэл эргэж байгаа юмнаас дамжуулж нөгөө эргэлддэг юмыг эргүүлж болно биз дээ, аргагүй болно. Тэр жил бид хоёр жинд явж байгаад Сэлэнгэ аймгийн аянчдыг хараад хатуу буулгаа зөөлөн болгоё гэхэд чинь би нутгийн заншлыг эвдээд яах вэ ингээд болоод байсан юм гэхэд чи ашигтай юм хэлэхэд эсэргүүцэж байна гээд намайг загнаад сүүлд нь зөөлөн буулга хийснээс хойш хэдэн гунад минь хэчнээн амар болсон билээ дээ, тэгээд чи ялж, би буруудаж байсан шүү дээ өнөөдөр чи яг л надад тэр шиг болоод байна... үгүй чи үүнийг мэдэхгүй байгаа биш, ер нь чи буруу зам руу орох гээд байна. Жигмэд минь жигнэж бодвол дээр байх аа.

	Эвлэлийн үүрийн дарга — За би энэ төлөвлөгөөтэй танилцсан, манай сумын тосны заводынхон төлөвлөгөөгөө үргэлж биелүүлдэг нь үнэн, гэвч өдөр шөнөгүй ажиллаж байгааг санах хэрэгтэй. Доржийн санал бол заводын ажиллагааг хөнгөн гавшгай болгож чадах нь эргэлзээгүй, иймд Доржийн хэлдгээр хийж болох юм хүлээж авах хэрэгтэй гэж бодож байна.

	Нэг залуу — Доржийн хэлдгээр хийж болох юм, тэгэхлээр хүлээж авах хэрэгтэй гэж бодож байна.

	Бас нэг залуу — Тийм ээ, одоо хадлан дээр ажиллаж байгаа гурван бригад хэвээр ажиллана, харин шуудуу татах ажлыг хийхээр энгийн залуу идэвхтэн, эвлэлийн гишүүд хамтарсан дөрвөн бригад байгуулагдсан.

	Ханд — Сайн байна, манай залуучууд зүгээр ажиллаж байна зүгээр шүү гэвч онц биш.

	Нэг залуу — Манай гишүүд усан эргүүлгийг маш их сонирхож байна.

	Ханд — Сонирхохоор барахгүй хийх хэрэгтэй. Бид хэдэн өдрийн цаана усны хүчээр ажилладаг тосны заводтой болно. Энэ бол маш чухал хэрэг шүү. Бас энэ бол манай дотор хөгжлийн их хүч байна гэдгийг үзүүлж байгаа нэгэн баталгаа. Доржийн төлөвлөгөөг хүлээж авах хэрэгтэй. Нөхөр Жигмэд бол сайн дарга. Нөхөр Жигмэдэд шинийг эрмэлзэх сэтгэл, шинэ санаачилга алдаж эхэлж байгаа маш их дутагдал байна. Одоогийн удирдагч энэ чанаргүй бол хол явж чадахгүй юм. Манай намын ажилтан хүний онцлог тал нь юм. Манай үеийн жинхэнэ хүн хөгжилгүй, нэг байрандаа дэвслэх явдлаас гутаж цээрлэх хэрэгтэй. Бид зогсолтгүй хөгжиж байна. Хэдэн жилийн өмнө бид сумандаа тосны завод байгуулах тухай хэлэлцэж байсан бол өнөөдөр бид тосны заводдоо усны хүчийг ашиглахыг хэлэлцэж байна. Удахгүй бид, энэ усны хүчээ цахилгаан болгож ажиллах асуудлыг авч хэлэлцэж болох юм. Усны хүчийг цахилгаан болгож ажиллахыг бодох хэрэгтэй шүү. Зогсолтгүй үргэлж урагшлан хөгжихөд манай нийгмийн онцлог оршдог юм. Нөхөр Жигмэд үүнийг хатуу анхаарах явдал чухал байна. Намын үүр Доржийн төлөвлөгөөг хүлээж аваад хийж бүтээхийг намын гишүүн нөхөр Жигмэдэд хариуцуулна. Шуудуу татах, мод бэлтгэх явдлыг ардууд сайн дураараа гүйцэтгэх болсон. Шуудуу татах ажил, хүрд хийх ажлыг Жамц гуай удирдана. Бүх ажлыг арав хоногийн дотор дуусгана. Харин нөхөр Дорж төлөвлөгөө ёсоор ажиллахыг хариуцна.

	(Жигмэд дуугүй бодол болон сууна)

	Жамц  —  Дарга аа, болох уу?

	Ханд — За юу гэж

	Жамц  —  Жигмэд чи юм хэлэхгүй гэж үү? 

	(Хүн бүхэн Жигмэд рүү харна)

	Жигмэд — (алгуур босож) Дарга аа! Би хэдэн үг хэлье!

	Ханд — За

	Жигмэд — Би нөхдийн ярьсныг сайн ойлгож байна. Тэгээд намын үүрээс энэ ажлыг бүтээхийг гишүүн над даалгасан болохоор би заавал биелүүлнэ, дарга аа!

	Жамц  —  Зүйтэй, ажиллах хэрэгтэй гэж оросоор хэлнэ.

	Ханд —  За ингээд ажилдаа орцгоох хэрэгтэй. 

	(Хүмүүс уван цуван гарч эхэлнэ)

	Жигмэд — Хүүе Жамц аа! хамт явъя.

	Жамц  —  Чухам тэгэлгүй яах вэ. 

	(Цэрмаа, Дорж зэрэгцэн инээлдэн гарна) 

	Цэрмаа — (эргэж) Бадам аа, бид хоёртой явахгүй юу?

	Бадам — Үгүй 

	(Дорж Цэрмаагийн гараас татаж цаашилна)

	Дорж —  Цахилгаан болгох хэрэгтэй гэж байна шүү.

	Цэрмаа — (инээж) Тийм цахилгаан болгох хэрэгтэй 

	(энэ хоёр явна)

	Ханд — Бадам та өнөөдөр дөрөв, тавдугаар бригад руу яваарай.

	Бадам — За, за одоо ингээд явна 

	(Бадам явна)

	Дэмчиг — (Хандад) За дарга аа, би Доржийн төлөвлөгөөг бүтэхгүй гэж бодож байна. Ер нь юм мэддэг Зөвлөлтийн хүмүүс гар ажиллагаанд тохируулан хийсэн юм шүү. Гэвч буруу байж болно, туршаад үзье дээ.

	Ханд — (ширүүн харж) Зөвхөн турших биш, хийж бүтээх хэрэгтэй. Машины хуучин ажиллагааг улам шинэ ашигтай ажиллагаагаар өөрчилж хуучин нормыг зоригтойгоор эвдэж, шинэ нормыг тогтоох явдал бол Чойбалсангийн үеийн чөлөөтэй хөдөлмөрч хүний онцлог тал байх ёстой гэдгийг та хатуу анхаарах хэрэгтэй.

	 

	Хөшиг

	 

	
ТАВДУГААР ҮЗЭГДЭЛ

	Тосны заводын гаднах байдал, зүүн талд нь заводын байшингийн хагас үүд нь нээлттэй байна. Баруун талд нь заводын конторын байшингийн хаалга харагдана. Өдрийн 12 цагаас 1 цагийн орчмын ажлын завсарлагын үе, хэдэн ардууд болоод Жигмэд зэргийн хүмүүс байна.

	 

	Нэгдүгээр ард —  За машин маань хэзээ ажиллах гэж байна?

	Жигмэд — Одоо удахгүй ажиллаж эхэлнэ. 

	(явна)

	Хоёрдугаар ард —  За манай багийнхан ч авхаалжтай шүү

	Нэгдүгээр ард —  За танай багийнхан шуудуу л малтах илүү шүү. Харин манай багаас л гол зүйлүүдийг нь хийх мужаануудыг нь гаргасан шүү.

	Хоёрдугаар ард —  Үгүй бид Доржийн тухай ярьж байна.

	Гуравдугаар ард —  Юу Дорж чинь манай багийнх болохоос биш танай багийнх юм уу?

	Хоёрдугаар ард — Эх нь манай багийн хүн шүү дээ 

	(хүмүүс инээцгээнэ)

	Жигмэд — Тэр ч яах вэ, Дорж бол манай сумын хүн гэж та нар бодоцгоо!

	Хоёрдугаар ард — Тэр зүйтэй.

	Гуравдугаар ард — Гэлээ ч гэсэн манай багийн хүн дээ!

	Хоёрдугаар ард — Чи битгий явцуу үзэл гаргаад байгаарай.

	Нэгдүгээр ард — Ингэж магтаад л байх хэрэггүй, би нэг санал хэлье. Ер нь зарим нь манай багийн хүн гэж бодоод, зарим нь манай сумын хүн гэж бодоод, бас хэсэг нь манай аймгийн хүн гэж бодоод байя л даа.

	Гуравдугаар ард — Үнэн үг.

	Хоёрдугаар ард — Бид манай багийн, манай сумын, манай аймгийн гэж бүгдийг нь бодно шүү дээ. 

	(Хүмүүс инээлдэнэ) 

	(Цэвэр цагаан халаадтай ажилчид хувин бидон барьж явцгаана. Нэг ажилчин бидонтой сүү чирч явна, гэтэл заводын араас Жигмэд гарч ирээд)

	Жигмэд — Ням аа (гээд тэр ажилчныг эргэж харахад дэргэд нь ирээд) Бидоноо яаж яваа нь энэ билээ?

	Нямаа — Жигмэд гуай, би даахгүй юм.

	Жигмэд — Даахгүй гэнэ ээ, нөгөө түрдэг тэргээ яасан билээ. Шороо тоос бужигнуулаад тэр халаадныхаа хормойг хараач, бас бидоныхоо ёроолыг хараач. Та нар хүний хүнсний зүйл үйлдвэрлэж байгаа улс шүү, наадах халаадаа энэ завсарлагаанд цэвэрлэ, түүнээс нааш заводод орж болохгүй. Боловсон цэвэр байх, төлөвлөгөө биелүүлэх хоёр чинь адилхан юм гэж үргэлж бодож яв!

	Нямаа — За мэдлээ

	Жигмэд — Чи одоохон халаадаа цэвэрлээд ир!

	Нямаа — За дарга аа! Би энийгээ оруулчхаад халаадаа цэвэрлээд ирье.

	Жигмэд — Болохгүй, болохгүй аваад буц, гэтэл Нямаа бидоноо чирээд буцаад явтал, 

	Нэгдүгээр ард — Энэ хаана орох юм бэ? Туслалцаад өгөх үү?

	Нямаа — За тэг, яасан сайн юм бэ? гээд далд орно. 

	(Дорж гарч ирнэ)

	Намжил — (Бүтэн хийтэй камер барьж ирнэ) Нөхөд минь жаахан ус байвал өгнө үү. Би үүнийг шалгаад үзье.

	Дорж —  Болно, би танд ус авчирч өгье. 

	(Төмпөнтэй ус авчирна)

	Дорж —  Жолооч гуай та аймгаар дайрах уу?

	Намжил — (ажил хийх зуур) Дайрна юу гэж

	Дорж —  Та энэ захиаг аймгийн хүнсний комбинатын даргад хүргээд өгөхгүй юу?

	Намжил — Болно. (Дорж захиагаа Намжилд өгнө)

	Дорж —  Та тэгээд дараа эргэж ирэхдээ хүнсний комбинатын дарга надад динам, аккумлятор өгвөл аваад ирээрэй.

	Намжил — Чи жолооч хүн үү?

	Дорж —  Үгүй би энэ заводын ажилчин

	Намжил — Тэгээд та динам, аккумлятороор юу хийх гэсэн юм бэ?

	Дорж —  (инээмсэглэн) Хэрэглэх гэсэн юм, за та наадах захиагаа хүргэж өгөөд, өгснийг нь аваад ирээрэй, харин астачер чинь ажиллаж байна уу?

	Намжил — Ажиллахгүй яах вэ, би ер нь арван хоёр жил энэ ЗИС-ийг барьж хоёр удаа их засвар хийлгэхдээ маньвилаа бариад босож байгаагүй юм, маньвилаа бариад босож байвал харин ичгэвтэр байгаа даа.

	Дорж —  Тэгвэл та надад ажиллуулж үзүүлнэ үү?

	Намжил — (бахтай инээмсэглэн) Болно, техникт дуртай хүнийг харахад хайр хүрээд байдаг юм, за явъя.

	Дорж —  Би өөрийн заводын ажиллагааг цахилгаанаар ажиллуулдаг болгох гэсэн бодож байгаа юм аа.

	Намжил — Чи чинь зүгээргүй юм бодож байгаа хүн байна даа, тэгээд динам аккумлятороор урьдчилан туршлага хийх гэж байгаа юм уу?

	Дорж —  Тийм ээ, туршлага хийх гэж байгаа юм, за та тэгээд миний гуйсныг заавал бүтээнэ шүү.

	Намжил — Бүтээнэ ээ, би “за гэвэл ёогүй хүн”. (гээд инээнэ)

	Дорж —  Би цахилгаанаар оролдоод үзье гэж бүр шийдээд байгаа юм. Манай намын үүрийн дарга Ханд гуай усаа цахилгаан болгох хэрэгтэй гэж манай заводын хөгжлийн программыг зааж өгсөн тэр итгэлийг би заавал биелүүлнэ.

	Жамц  —   Дорж монтёр болоод, аль Дорж оо, алив Доржоо! манайхыг нэг залгаад өгөөч гээд л... (инээцгээнэ)

	Намжил — (баяртайгаар) Цахилгаан бол их зүйл шүү. Зөвлөлт засаг дээр цахилгаанчилсан бүх орныг нэмбэл коммунизм юм гэж их Ленин сургасан юм.

	Дорж —  Ер нь техник гэдэг чинь агуу юм даа, (явна, Гэтэл Ёндон өвгөн гарч ирнэ...)

	Нэгдүгээр ард — За Ёндон гуай... нэг дуу барина биз дээ.

	Ёндон — Тэгэлгүй яах вэ, чухам тэгэх гэж л ирлээ. Би нэг ийм ерөөл бэлдээд байгаа та нар чагнаж бай.

	... За 

	 

	Цог заль нь бадарсан 

	Цовоо хүү Доржийн 

	Мэргэн ухаанаар сийлсэн 

	Машины ажиллагааг 

	Магтан ерөөх 

	Маш сайхан завшаан 

	Малчин над олдлоо 

	Түмний түрүү 

	Төрийн жолоодогч 

	Эцэг маршал Чойбалсангийн 

	Эрдэнэт сайхан сургаалаар 

	Энх жаргалант орондоо 

	Эзэн болсон бид 

	Элбэгбаян амьдралынхаа 

	Таван хошуу малынхаа 

	Тансаг идээг боловсруулахаар 

	Энэ сайхан заводыг 

	Элбэж бид барихад 

	Хур хүчит машинаараа 

	Холбоот улс нь тусалсан 

	Холбож ажиллах эрдмийг 

	Хувьсгалт Монголын багачууд 

	Гоц сайхан сураад...

	(гэтэл хүмүүн сайшаан шуугилдаж баярлалдаж байтал Ханд Жигмэд нар ирнэ)

	Ханд — Баяр болж байх шив дээ.

	Дамба — Ханд гуай танд нэг утсыг аймгийн намын хорооноос ирүүлжээ.

	Ханд — (авч үзээд) Намын хороо бидэнд амжилтыг хүсэж байна. Бас хүнсний комбинатаас бидэнд туслахаар удахгүй хүн ирнэ гэнэ.

	Жигмэд — Дарга аа! Намын хороо мэдчихжээ.

	Ханд — Мэдэхээр барахгүй, дэмжиж сайшаасан.

	(Ханд Жигмэд хоёр завод руу явах зуур)

	Жигмэд — Доржийн төлөвлөгөө ийм аятайхан юм болно гэж огт бодоогүй юм шүү.

	Ханд — Чухам түүнд чинь л таны алдаа байсан юм шүү дээ.

	Жигмэд — Би ч үнэндээ намд итгэж, намын даалгавар болохоор итгээд хүлээж авсан юм.

	Ханд — Намын даалгавар гэдэг чинь ардын итгэл, ардын тусламж шүү дээ. 

	(Жамц ирнэ)

	Ханд — Ус тавих ажлыг хугацаанаас нь гурав хоногийн өмнө төгсгөсөн явдалд танд талархлыг хүргэе.

	Жамц  —  Энэ чинь ард түмний хүч шүү дээ, аа бас таны дэмжлэг шүү.

	Ханд — Цуварч явсан бараас цугларч суусан шаазгай дээр гэдэг биш бил үү.

	Жамц  —  Тийм ээ хэлээд яах вэ дээ.

	Ханд — Батаа гэдэг залуу маань явсан уу?

	Жамц  —  Өглөө эрт манай хүүтэй хамт явсан.

	Ханд — Аа тийм үү? (Дорж ирнэ) Доржоо усаа тавихаас өмнө шуудуугаа үзэхээр цөмөөрөө явцгаая

	Дорж —  Тэгье, тэгье 

	(цөмөөрөө явцгаана) 

	(Намжил ирнэ)

	Намжил — Сайн хүү байна шүү, түүний хэрэг бүтнэ. Ер нь бүтэхгүй юм гэж бараг үгүй юм. Бид урьд Цагаан эргээс СССР-ээс ирсэн цөцгийн тосыг тээж байсан, тэгэхдээ манайх мал аж ахуйн орон байж гадаадаас цөцгийн тос авч байх гэж дээ гэж бодоод ичих шиг болдог сон. (Батаагийн шляп өмссөн Дэмчиг ирэхэд үл анхаарна) Гэтэл өөртөө тос хийдэг болсноор ч барахгүй гадаадад худалдаг болсон шүү дээ (Дэмчигийг харж түүний дал дээр гараа тавьж) Ямар вэ? Нөхөр минь! (гэж инээмсэглэнэ) (Дэмчиг түүний тостой гараас зайлна)

	Дэмчиг — Танаас нэг юм асуух гэсэн юм.

	Намжил — За бас юу вэ?

	Дэмчиг — Ай хө танд худалдах дээлийн сайхан өнгө байхгүй биз

	Намжил — Дээлийн өнгө өө! Байхгүй 

	Дэмчиг — Байвал би сайн дотор, монгол архи зэргийг оролцуулж өгнө шүү.

	Намжил — Тос ачих ажлаар яваа хүнд худалдах юм юу байх вэ дээ, бас тэгээд би архи амсдаггүй л дээ.

	Дэмчиг — За хэзээ л жолооч хүн балгачихдаггүй байлаа даа.

	Намжил — Байлгүй яадаг юм бэ? Ямар бүх жолооч нарыг архины тамгаар тамгалсан биш (гээд эргэж явах гэнэ. 

	Дэмчиг явахад нь Намжил түүний хойноос эвгүйгээр харна. Намжил дээр нэг хүн ирж)

	Тэр хүн — Жолооч оо! Тос ачаад дууслаа 

	(гэхэд Намжил явна)

	Нэг хүн — Жамц гуай одоо усаа тавих гэж байна. 

	Жигмэд — Тийм үү, Тийм үү (Хандад) За явъя Дарга аа! 

	(Тэр хоёр заводод орохоор явна, ардууд заводоо харцгааж баярлалдан бахархаж инээцгээнэ. Заводод орохоор тэдний хажуугаар Дорж гүйн гарч ирнэ)

	Нэгдүгээр ард — Хүү минь ээ! Усаа тавьсан уу? 

	Дорж —  Тавьсан (заводод орно) 

	Хоёрдугаар ард — Заводдоо сүүгээ тушаагаад л сайн бэлчээртэй нутагт нүүнэ дээ.

	Гуравдугаар ард — Тэгэлгүй яах вэ. 

	(нэг ард сүү авчирч явна)

	Нэгдүгээр ард — Чи чинь яасан орой сүүгээ авчирдаг юм бэ?

	Тэр ард — Аль өглөө сүүгээ тушаасан юм, энэ сүү бол манай багийнхан заводын машиныг ажиллуулах ус тавьж байгаа тул анхны дээж болгох санаатай авчирлаа.

	Хоёрдугаар ард — За байз, манайх ойрхон болохоор би явж сүү авчиръя.

	(Ирсэн ард сүүгээ өгөхөөр заводод орно. Тэд маш их баяртай байцгаана. Жигмэд заводоос гарч ирэхэд)

	Нэгэн ард — Сайхан ажиллаж шүү гэж заводыг тойрон гарч ирнэ.

	Жамц  —  Усыг гэнэт тавихад хэчнээн сайхан байна вэ?

	Дэмчиг — (доогтойгоор) Тийм байна уу? 

	(Дорж заводоос гарч ирээд түр зогсоход)

	Жамц  —  Сайхан ажиллаж байгаа биз, ус гэдэг нь... гэж үгээ төгсгөлгүйгээр Доржийг ширтэнэ. 

	(Пауз)

	Дорж —  Дотроо эвдэрсэн

	Дэмчиг —  Бүх машинуудын араа байхгүй...эвдэрсэн... 

	Жамц  —  Юу? гээд завод руу орно.

	Дэмчиг — (Доржид) анхнаасаа хэлээд байгаагүй юу даа, чи ер нь баларсан нөхөр байна шүү, юунд хэрээ мэдэхгүй их санаа гаргаж байдаг юм бэ? Юм ер нь хэмжээндээ байвал зүгээр байдаг юм, дэмий юм хийгээд хамаг машинуудыг эвдээд байна. Бас Бадамын амьдралыг үрэх гэж байна. Сайн бодооч! Бадам чинь их сургууль төгссөн хүний их эмч хүн. Чи бол ердийн нэг хар ажилчин хүн шүү дээ. Бадам ч яах вэ одоохондоо ингэж л байна л даа, сүүлдээ алдаа хийснээ гэмших болно, чи тэгж хүний алдаан дээр өөрийнхөө жаргалыг зохиож хүний амьдралыг эвдээд хэрэг байна уу? Хайртай дуртай хүнийхээ амьдралыг өөрийн жаргалаас илүү хүндэтгэх хэрэгтэй, ер нь өөрийнхөө явдлыг нэг сайн эргүүлж орхивол зүгээр байх аа; Би чамд нөхрийн хувиар хэлж байна шүү. Чи битгий юм бодоорой.

	Дорж —  Бадам бид хоёр хамаагүй (гээд бодлоготойгоор толгойгоо барин сууна)

	Ардууд —  Би авч ирсэн сүүгээ яах вэ?

	Дэмчиг — Авч ирдгээрээ авчраарай, энэ машин эвдэрсэн ч миний машин эвдрээгүй.

	(Ардууд заводоос гарч ирнэ) (Ханд Жигмэд хоёр гарч ирээд)

	Ханд — За Дорж оо!

	Жигмэд — Заводын төлөвлөгөө ч нурчихлаа.

	Дорж —  Бүтээнэ ажиллана гэдэг хоёр үгийг зоригтой сэргэлэн хэлнэ.

	 

	Хөшиг

	 

	
ЗУРГААДУГААР ҮЗЭГДЭЛ

	Хоёрдугаар тайз хэвээр байна. Дэмчиг Батаагийн шляптай толинд харна. Бадам ширээг түшин суугаад юм боджээ.

	 

	Дэмчиг — За Бадам, чи миний хэлснийг ойлгож байна уу?

	Бадам — Тэгээд Дорж Цэрмаатай сайн болоод надаас хөндийрсөн гэж үү дээ?

	Дэмчиг — Чи хүүхэд шиг юм, чи өөрөө баримттайгаар мэдэж байна шүү дээ.

	Бадам — Үзгээ ч зүгээр нөхөртөө дурсгаж болно шүү дээ.

	Дэмчиг — Чи амьдрал дээрээ шал хүүхдээрээ юм байна. Шагналын үзэг гээд бодооч бас. Цэрмаа чамд юу гэж хэлснийг бодооч!

	Бадам — Дорж бид хоёрын эвдэрсэн шалтгааныг Доржоос асуухад, за түүгээр яадаг юм бэ гээд хэлж өгөөгүй гэж хэлсэн шүү дээ. Түүнд бодох юм юу байх вэ.

	Дэмчиг — Бас л Дорж чамд дургүй гэж байна гэж хэлэх үү дээ. Бас Доржтой өөрөө сайн болчхоод Дорж чамайг Батаатай хардаж гэвэл чи Доржоос асуугаад хэрэг биш болно. Ингэхлээр ганц хариу л бол юу ч дуугарсангүй түүгээр яадаг юм бэ гээд хэлж өгсөнгүй гэдэг шүү.

	Бадам — Дорж бид хоёр их сайн байсан шүү дээ.

	Дэмчиг — Үгүй хүнд чинь бахархал гэж байдаг байгаа даа. Чи ингээд л Дорж, Дорж гээд байвал хүмүүс Жигмэдийн хүүхэн Доржийг сууна гээд л гуйгаад байх юм гээд шуугина шүү дээ. Муу юм модон улаатай байдаг юм. Чи бол доктор хүн, ямар би биш бас тэгээд дурлал хоёр талаасаа бол жаргалтай байдаг юм гэж чи өөрөө хэлдэг шүү дээ.

	Бадам — Надад тун хэцүү байна, би ийм дуурсгалыг огт хүлээгээгүй байсан юм.

	Дэмчиг — Чи яах юм бэ?Дорж чамайг хаяж байна шүү дээ.

	Бадам — Үгүй би л лав Доржийг гомдоосон байх, би Дорж, Цэрмаа хоёрт саад болохгүй. Би тэр хоёрт хамгийн сайн сайхан амьдралыг хүснэ. Би энд байж чадахгүй нь, эндхийн юм бүхэн нь хүртэл Дорж бид хоёрын ямар нэгэн сайхан дуртгалыг санагдуулж байна. Би энд байж чадахгүй, үгүй, үгүй би энд байж чадахгүй ядахдаа... 

	(гэтэл Жигмэд нэг өвгөнтэй орж ирнэ).

	Жигмэд — Ёндон гуайн хөгшний нь бие муу байна гэнэ тэгээд чамайг аваачих гэж иржээ.

	Ёндон — Таныг залах гэж ирсэн.

	Бадам — За одоо явъя. 

	(Бадам хэрэгслээ аваад гарч явтал Жигмэд малгайгаа нөгөө тасалгаанд тавиад Дэмчиг дээр ирнэ)

	Дэмчиг — За та машид тавих араагаа олов уу?

	Жигмэд — (баяртайгаар) олсоон, үгүй саяхан баярын бичиг авчхаад хамаг машинаа эвдчихлээ гэж ямар нүүрээрээ гуйж явах вэ? Хангай цогтын заводоос урьдчилан зээлдэж авлаа.

	Дэмчиг — Дарга минь анхнаас нь аваад болохгүй бүтэхгүй гэж хэлсэн шүү дээ. Одоо муу Дэмчигийн айхтар үг байжээ гэж бодогдож байгаа байх даа.

	Жигмэд — Үгүй ер нь бүтвэл сайхан юм байгаа юм шүү

	Дэмчиг — Үгүй тэгээд дахин туршаад л гуйж ирсэн хэдэн араанаасаа бас нэг удаа хагацахгүй юу, тэгээд дуртай ч гэсэн, дургүй ч гэсэн аймгаас гуйж очно биз.

	Жигмэд — Үгүй, үгүй тэгээд намын үүрийн дарга болно гэж үзсэн юм шүү дээ. Манай намын үүрийн дарга ч алдахгүй хүн шүү дээ.

	Дэмчиг — Намын үүрийн дарга ч... Ханд гуай ч сайн дарга, гэвч заводын машиныг яаж мэдэх юм бэ? Энэ чинь бас их бага боловч техникийн мэргэжлийн ажил байна шүү дээ.

	Жигмэд — Тэр ч тийм л дээ, гэвч нам... нам шүү дээ.

	Дэмчиг — Алдаа алдаж болно нэг л алдаа байгаа биз.

	Жигмэд — Манай нам алдаа алддаггүй юм, тэгж яривал ч би зөвшөөрөхгүй.

	Дэмчиг — Би нам дээр хэлээгүй нэг хүн дээр, Ханд гуай дээр ярьж байна шүү дээ, эмэгтэй хүний үс урт, ухаан богино гэж бас үнэний хувьтай үг шүү.

	Жигмэд — (босож) тийм биш, тэр чинь шал буруу хэрэг, эмэгтэйчүүд гэдэг чинь манай амьдралын цэцэг. Манай Ханд гуай бол намын төлөөлөгч, намын хүн алдаа алдахгүй. чи ер нь татаж ярь!

	Дэмчиг — Тэр ч миний буруу байж магад л даа.

	Жигмэд — Чиний буруу! 

	Дэмчиг — Харин би нэг заводын нэгэн хариуцлагатай ажилчны хувиар хэлэхэд...

	Жигмэд — Хэнд?

	Дэмчиг — Улсын өдий төдий хөрөнгө, ард түмний өдий төдий хүч хөдөлмөрийг дэмий зарцуулсны хариуцлагыг хэн боловч заавал хүлээх хэрэгтэй юм.

	Дэмчиг — Та давхар хариуцлага хүлээхгүйн тулд Доржийг ч байгаа дээр нь шүүхэд шилжүүлбэл дээр байх аа

	Жигмэд — Шүүхэд..?

	Дэмчиг — Тийм шүүхэд, та намын үүр дэмжсэн юм гэж бодож байгаа байх, тийм биш заводын эзэн та Жигмэд гуай шүү дээ.

	Жигмэд — Тийм биш, хариуцлагаа би өөрөө хүлээнэ. Би итгээд бүтнэ гэж хариуцсан юм, чи битгий заагаад бай!

	Дэмчиг — (Алгуур босож тамхи татах зуураа бодно) тэр шуудуу чинь хөвдийн шуудуу гэгчээр удахгүй хогийн хонхор болно. Бас тэр эвдсэн олон банз гуалин чинь түлшинд л хэрэглэгдэнэ дээ.

	Жигмэд — Чи наадах яриагаа тат! Битгий хүний уур хүргээд бай! зайл!

	Дэмчиг — (Инээмсэглэнэ) Тан шиг хал үзэж хашир таньсан хүнд би юу гэж сургах билээ. Өөрийн биеийн хариуцлагыг хөнгөлөхийг эртнээс бодож зохих хүмүүс дээр арга хэмжээ авч байвал дээр гэж танд итгэсэндээ хэлж байна, гэвч өөрөө надаас илүү мэдэх хойно (гээд гарч явна)

	(Жигмэд ганцаараа бодол болон сууна) (гэтэл Жамц гаднаас сандран гүйж ирээд)

	Жамц  —  За өвгөн минь Дорж бид нар гэмтлийг нь олсон, дамжуулагч гол нь бүдүүдсэнээс ажиллагч голд их хүч шилжсэнээс тэгсэн юм байна, тэгээд одоо араа хэрэгтэй, чи олж ирсэн араанаасаа өг, бид хоёрт итгээд л өгчих, өвгөн минь

	Жигмэд — (Ууртайгаар) битгий дэмий ярь. Та нарын балаг хэдэн өдрийн төлөвлөгөө тасалдуулаад улсад хохирол учруулснаар зогсохгүй ер нь юу ч болох гэж байгаа юм бэ? бүү мэд.

	Жамц  —   Юу гэнэ ээ?

	Жигмэд — Өдөөж хийснээрээ Дорж шилжинэ, өргөж хариуцсанаараа би ч явна.

	Жамц —  (Инээмсэглэнэ) За битгий муу амлаад бай, тэр чинь гарцаагүй бүтэх юм байгаа юм.

	Жигмэд — Чи бид хоёрын мэддэг дангийн жаа биш байх аа

	Жамц  —  За за болох юм, бүтэх юм туршаад үзье, 

	Жигмэд — Завод бол улсын албан байгууллага болохоос биш, та нарын туршлагын тоглоом биш, би улсын хөрөнгөтэй холбогдсон зүйлд таавраар тэмтэрч болдоггүй юм гэж олон удаа хэлдэг шүү.

	Жамц  —  (Инээж Жигмэдийн мөрийг алгадан) за за чи тэгж л байдаг тэгээд сүүлд нь хоёр хөгшин эвлэрдэг шүү дээ, За аль вэ? Араагаа аль! тэд маань хүлээгээд байгаа, 

	(Жигмэд Жамцын хойноос харж байснаа түүнийг харахын хамт хойноос нь босож үүд хүрээд эргэж зогсоно, тэгээд хананд өлгөөтэй байгаа маршал Чойбалсангийн зургийг ширтэж байснаа өврөөсөө батлахаа хагас гаргаж буцаан алгуур хийгээд)

	Жигмэд — Чи мөн янзын нөхөр шүү гээд араануудаа авчирна 

	(Жигмэд, Жамц нар гарна.)

	Дэмчиг — Доржийн төлөвлөгөөнөөс болж балраад байна.

	Батаа — Яагаад?

	Дэмчиг — Шал дэмий юм байсан юм тэр чинь, хаанаас Зөвлөлт улсад хийсэн машины ажиллагааг хөдөөгийн нэг банди өөрчилж болдог юм бэ?

	Батаа — Үгүй шүү хө, Бадам, Дондог бид гурав тэр төлөвлөгөөний чинь тухай их ярьсан юм, тэгээд тэр төлөвлөгөөний нэг хувийг би аваад явсан, бодож үзэх тутам л болох юм бүтэх юм гэдэг нь мэдэгдээд байна.

	Дэмчиг — За Батаа минь битгий дэмий ярь! Бүтлээ ч гэсэн зарлага нь орлогоосоо их юм. Тэгээд нормтой хэмжээтэйгээр мэддэг хүмүүс хийсэн юм.

	Батаа — Тэгж бодож байгаа юм бол маш буруу байна. Стаханов нүүрс малтагч мөртөө инженерүүдийн хийсэн машины тогтоосон нормыг эвдсэн шүү дээ.

	Дэмчиг — Зөвлөлт манай хоёр адил юм уу?

	Батаа — Чи бүр буруу ярьж байна, техникээ эзэмшсэн чөлөөт хөдөлмөр...

	Пионер —  Дэмчиг гуай, Дэмчиг гуай та чинь хаашаа алга болчхоо вэ. Би хэчнээн эрэв, таныг Жигмэд гуай, Ханд гуай хоёр хүрээд ир гэж байна.

	Дэмчиг — За бас юу нь болохоо больчихсон юм бол доо наадахын чинь тухай чамтай нэг ярина 

	(Пионер, Дэмчиг нар явна, Цэрмаа орж ирнэ)

	Батаа — Та айж байна уу? Энэ хоргүй могой шүү, танд эвгүй байгаа бол үүнийг...

	Цэрмаа — Зүгээр, зүгээр харин танд хор хүргэчихгүй юм биз

	Батаа — Над уу? Ямар ч хоргүй.

	Цэрмаа — Та өнөөдөр ирэв үү?

	Батаа — Тийм

	Цэрмаа — Та өнөө эрж явсан соноо олов уу?

	Батаа — Тэр ч тийм хэрэг биш, урьдаар үрийг нь олдог юм, тэгээд тэр үрээ аваачиж шинжилнэ. Гэтэл адилхан үртэй амьтад маш олон, шинжилж үзэхээс нааш тэднийг хооронд нь ялгах арга байдаггүй юм, гэвч би хэдэн янзын үр олсон юм, хотод аваачиж шинжилнэ, шинжилж үзнэ гэдэг бол их ажил (өврөөсөө хайрцагтай үр гарган) энэ үрийг зохистой халуун хүйтэн нь тохирсон аятай нөхцөлд байлгасаар байтал телеономус гарч магадгүй байдаг, бас өөр ялаа ч, гараад ирдэг удаа олон байдаг, ер нь теленомустай адил үртэй амьтан олон шүү дээ, би танд зурж байгаад ярьж өгөх үү? 

	Цэрмаа — Үгүй, баярлалаа, дараа сонсъё.

	Батаа — Та тэгээд надтай хэрэгтэй ирсэн үү?

	Цэрмаа — Үгүй, үгүй би Бадамтай уулзах гэж ирлээ.

	Батаа — Бадам өнөөдөр ирэхгүй байлгүй дээ.

	Цэрмаа — Яагаад?

	Батаа — Үгүй, үгүй би самуурч байна. Одоохон ирэлгүй дээ 

	(гээд өвөртөө могойгоо цааш чихнэ)

	Цэрмаа — Ийм могой хоргүй байдаг юм уу?

	Батаа — Тийм, тийм. Хэрэв та сонирхвол, би хортой хоргүй янз бүрийн могой үзүүлье (гээд эргэх гэв)

	Цэрмаа — (Сандран) хэрэггүй хэрэггүй, бие сүүлд үзье

	Батаа — За, за. Дараа үзээрэй, та зогсоод хөл чинь өвдөж байгаа байх суу л даа

	Цэрмаа — Зүгээр би одоо явлаа, энд машины араа авчирсан бааданд нэг эрэг үлдчихээд би түүнийг авах гэж ирлээ. Би эрье болох уу

	Батаа — Болохоор барахгүй би эрэлцээд өгье

	Цэрмаа — Оллоо, энд унагаачихсан юм байна. (аваад гүйн одно)

	Батаа — (Могойгоо гаргаж хайрцаг руугаа хийгээд) Азгүй юм, тийм сайхан яриа эхэлж ирээд өөрийнхөө мууд айлгаад явуулчихлаа, аль надтай ярих сонирхол алга уу? (гээд бодол болно) 

	(Гаднаас Дорж орж ирнэ)

	Дорж —  Цэрмаа чи бушуулаач ээ, 

	Батаа — За сайн байна уу? Дорж оо!

	Дорж —  (Хүйтнээр) сайн байна. Цэрмаа сая энд ирэв үү? 

	Батаа — Саяхан ирээд явчихлаа, нэг гайк ирээд аваад явлаа.

	Дорж —  Үгүй, хаагуур зөрчихдөг юм бэ? Танайхан алга уу?

	Батаа — Хэн ч алга, та Бадамтай уулзах нь уу?

	Дорж —  (Бүр хүйтнээр) та эндүүрчээ, энэ удаа Жигмэд гуайтай уулзах гэсэн юм, сая заводоос гараад явсан юм, би харив уу? гэж саналаа.

	Батаа — (Инээмсэглэн) Дорж хө, би чамтай нэг юм яръя гэж бодсон юм, чи суу л даа.

	Дорж —  Зүгээр, ярих юм байвал ярьчих

	Батаа — Бадам бид хоёр гурван жил нэг байшинд байсан юм.

	Дорж —  Аа тэгээд, би та хоёрын амьдралд саад болоо юу?

	Батаа — Үгүй би 

	(гэхэд Ханд, Жигмэд хоёр орж ирнэ)

	Дорж —  Аа Жигмэд гуай ирэв үү? Би...

	Жигмэд — Дорж оо! за засаж болж байна уу?

	Дорж —  Болохоор барахгүй өнөө орой тавина, харин таны авчирсан юман дотор жижиг араа байна уу?

	Жигмэд — Харин үз л дээ, энэ байна. Би үүнийг чинь аваад очих гэж байсан юм.

	Дорж —  Байна, байна аа! Өө гялай! За орой машин ажиллана шүү

	Жигмэд —  (Эелдгээр) За хүү минь би чамд итгэж байна, заавал бүтээнэ шүү, бүтээх ч юм

	Дорж —  (Маш баяртайгаар) Баярлалаа, бүтээнэ, за явцгаая 

	(Дэмчиг ирнэ)

	Дэмчиг — За Батаа минь Дорж сүрхий юм хийж гэнэ дээ, миний оронд мастер болчихжээ, би Доржийн оронд хар ажил хийх юм болж дээ

	Батаа — Аа тэгээ юу?

	Дэмчиг — Өнөө машинуудаа дахин засацгааж байна, орой тэр нь ажиллах юм гэнэ. Бүгдээрээ овоорчихсон л байна, би санавал дахиад эвдэрнэ, ингэж бүтэхгүй юмны төлөө цаг алдаж улсын хөрөнгийг сүйтгэж байгаа явдал бол гэмт хэрэг дээ.

	Батаа —  Дэмчиг ээ! хүн гэмт хэрэг хийхгүй гэх нь зөв, гэвч хөгжилтэй бүтэцтэй юмыг ял хийхгүй гэдгээр халхлаад улсад хэрэгтэй дэвшилттэй шинэ зүйлд саад хийвэл хортой гэмт хэрэг болно.

	Дэмчиг — За, за та нар бүгдээрээ шинэ сайхан санаатай болчихсон улс юм байна.

	Батаа — Тэгэлгүй яах вэ, та харин ийм жагсаалаас нь гарч тун болохгүй, манай үеийн хүмүүс бол олон түмэнтэйгээ нягт холбоотой, хувийн эрх завшаанаас улс нийгмийн ашиг сонирхлыг илүү өндрөөр бодож эх орондоо үргэлж шинэ шинэ юмыг бүтээхийн төлөө ажиллах хэрэгтэй юм, үнэнийг хэлэхэд чамд хувиа боддог, атаархах сэтгэл бий. Чи түүнийгээ засах хэрэгтэй.

	Дэмчиг — За өвгөөн! Батаа тэр ч магадгүй л дээ, гэвч эр хүн долоо дордож, найм сэхдэг юм. Аавын хүү тугал ч хариулна, туг ч барина.

	Батаа — Харин та энэ хэвээрээ байвал хэзээ ч туг барьж чадахгүй шүү 

	(гэтэл Цэрмаа гүйн ирнэ)

	Цэрмаа — Бадам аа! Бадам аа!

	Батаа — Бадам байхгүй, юу гээ вэ!

	Цэрмаа — Заводын машин маань ч засагдаад хөдөлсөн Доржийн төлөвлөгөө биелэгдлээ гэдэг баяртай мэдээг Бадамд, бас танд хэлэх гэж ирлээ.

	Дэмчиг — Би буруутаж байна. Батаа, Цэрмаа минь би одоо яах вэ.

	 

	Хөшиг

	 

	
ДОЛООДУГААР ҮЗЭГДЭЛ

	Гуравдугаар үзэгдлийн тайз, Шуудуу хөндлөн огтолж түүний дээгүүр гүүр тавигджээ. Нар жаргахаас нэлээд өмнө үе ажээ. Гүүрийн дэргэдэх сандал дээр Бадам суугаад юм бичиж байна. Гэтэл Дорж, Жамц нар баллайк хөгжим ба Цэрэн хүрз зэргийг барьж гүүр дээр зогсож:

	 

	Дорж —  Жамц гуай амралтын өдрийг зөв зохистой амарна гэдэг хамгийн чухал, хоёулаа өнөөдөр амралтаараа шуудуугаа эргэж үзэж засъя. Та үүгээр яах нь вэ?

	Жамц  —  Юу яах нь вэ? гэж амрах ч хэрэгтэй, ажиллах ч хэрэгтэй урьд намайг орос нутагт байхад тариачид ажлаа дуусаад танец бүжгийг хийж дуу дуулж, хоёулаа бас тэгэхгүй юу. За явъя.

	Дорж —  Хүүе Жамц гуай та нэг сайхан дуу дуулахгүй юу? 

	Жамц  —  Юу дуулах юм бэ?

	Дорж —  Ямар ч юм яах вэ, партизаны дуу дуулахгүй юу? 

	гээд тэр хоёр дуу дуулж далд орно. Энэ үед Бадам босож хойноос нь харахад далд хоороор “Цэнхэрлэн харагдах" гэдэг дууг алсад дуулна.

	Бадам — Дорж оо би хотод очиж ажиллахаар явлаа. Цэрмаа та хоёрт хамгийн сайн сайхан амьдрал баяр аз жаргалыг хүсье, чамтай дотночлон байсан тэр үе миний санаанд сайхан дуртгал болон үлдэг. Намайг сэтгэлийнхээ нэг буланд марталгүй явбал надад хамгийн дээд шагнал болно, баяртай гээд санаа алдан, захиа дугтуйлж өвөртөлнө. 

	Гэтэл Батаа Бадамыг дуудсаар гүүр дээгүүр гарч ирнэ.

	Батаа — За аймгийн эмнэлгийн хэлтсээс юу гэж шийдвэр ирсэн бэ?

	Бадам — Зөвшөөрсөнгүй, зөвшөөрөх байгаа л гэж бодож байна.

	Батаа — Чи тэгээд, Дондог бид хоёрыг ч хүлээлгүй явах гэж байна уу?

	Бадам — Тийм, өнөөдөр тос ачсан машинаар явна. Харин чи энэ захиаг Доржид заавал дамжуулж өгөөрэй.

	Батаа — (Батаа захидлыг авч үзэлгүй өвөртлөөд Бадамын дэргэд суугаад) Бадам аа, өвгөн минь чиний эндээс явах гэдэг чинь буруу байна.

	Бадам — Яагаад?

	Батаа — Чамайг их сургуульд байхад чинь энэ сумын ардууд Жигмэдийн охин эмч болоод ирнэ гэж олон жил хүлээсэн тэр хүслээр чи эргэж ирээд ганцхан жил ажиллаад байна. Энэ завсар эндхийн ардууд чамайг хэчнээн тойрч, чамд хэчнээн итгэж, хэчнээн нягт хүрээлсэн нь илхэн байна. Түүгээр ч барахгүй манай сумын "ухаант эмч” гэж чамайгаа бахархацгааж байна.

	Бадам — Бат аа минь, би энэ бүхнийг цөмийг бодсон. Тэгсэн мөртөө би энд ажиллаж чадахгүй нь. Батаа чи надад нэг тамхи өгөөч дээ, чи бид хоёр багаасаа үерхсэн бие биеэ сайн мэднэ. Чамаас нуух юм над алга би Доржид хэчнээн хайртай, хэчнээн сэтгэлтэй байсан бэ? Энэ бол миний анхны дурлал, гэтэл одоо юм бүхэн өөр байна. Би Доржид хэчнээн их сэтгэлтэй байснаа одоо миний сэтгэл хэчнээн зовлонтой байна. Надад хэцүү байна, энэ хэцүү зовлон алхам бүхэнд хүчтэй болж байна. Энэ орчмын нүдэнд тусаж байгаа юм бүхэн нь Дорж бид хоёрын хоорондын ямар нэгэн сайхан дуртгалтай холбоотой юм. Баян хангайн дээгүүр саран гараад ирэхэд нь харахад хүртэл Дорж бид хоёр анх уулзаад тэр модны дэргэд зогсож байсан сайхан нь хүртэл санагдана. Үгүй, би энд байж чадахгүй, би ямар нэгэн хүчинд дарагдаад байна. Би тэвчээд байя гэж бодсон юм. Би сэтгэлийнхээ зовлонг мэдэгдэхгүй гэж, үргэлж инээж үргэлж баясгалантай явахыг хичээдэг, гэвч ямар нэгэн тэвчээрт эцэс байх ёстой.

	Батаа — Тийм л дээ, жинхэнэ дурлал бол хүний сэтгэлийн хамгийн нандин хамгийн эмзэг зүйл, хүний сэтгэлийн хэцүү байрыг хүртэл хөдөлгөдөг юм. Гэвч би энэ олноо бодох хэрэгтэй.

	Бадам — (санаа алдана) би олондоо хайртай, олон түмэн над хайртай, би ядахдаа Дорж, Цэрмаа хоёрын хуримын дараа ирэх ёстой. Юу ч гэсэн би одоо энд байж чадахгүй нь чи, ойлгооч!

	Батаа — Чамд хүнд байгааг сайн мэдэж байна. Би чиний зан чанарыг сайн мэднэ. Гэвч чи Дорж ямар хүн гэдгийг бодох хэрэгтэй, чамд сайн байж сэтгэлийг чинь хөндөөд эцэст нь ямар ч сэтгэл, ямар ч хайргүйгээр Цэрмаа руу хандаж байна. Чи ийм хүнд сэтгэлтэй болоод түүнийгээ хурааж авч чадахгүй гэж үү? Тэгвэл энэ чинь чиний сул тал шүү дээ. Чи Доржийг ийм байхад хувийн шаналлаас болж чамайг ингэж нягт хүрээлсэн олноо орхиж болохгүй шүү.

	Бадам — Би хотод очоод бас л олон түмнийхээ төлөө л ажиллана. Тэгээд бас Дорж сайн хүн, надад үнэхээр сэтгэлтэй байсан юм, тэр надаас хөндийрсөн нь би л ямар нэгэн юмаар түүний сэтгэлийг гомдоосон байх тэгээд л Цэрмаатай сэтгэлтэй болсон байх, одоо би тэр хоёрын сайн сайхан амьдралд ямар ч саад болохгүй. Би тэр хоёрт баяр жаргалыг хүсье.

	Батаа — Тийм биш, өвгөн минь надад хүн, шалтгааныг нь тодорхой ярьж өгсөн. Тэгээд надад ч энд байхад хэцүү болоод байна. Би ч яах вэ л дээ явуулын хүн.

	Бадам — Чамд яагаад хэцүү байдаг бил ээ?

	Батаа — Бадам минь би чамд хэлээгүй байсан минь миний буруу, би Цэрмаа та хоёрыг сайн болохоор чамайг очоод хэлчих байх гэж бодсоноос чамд хэлээгүй байсан юм.

	Би хэдэн жилийн өмнөөс эхлээд Цэрмаад сэтгэлтэй байсан юм. 

	(Гэтэл Цэрмаа тэр хоёр дээр) Бадам аа, Бадам аа гээд гүйж ирнэ.

	Цэрмаа — Үгүй Бадам аа! Чамайг хот орохыг чинь аймгийн хэлтсээс зөвшөөрсөн үү?

	Бадам — Арай ч үгүй, гэвч би өнөөдөр явна, зөвшөөрнө байх гэж бодож байна.

	Цэрмаа — Чи яагаад явах гэж байгаа юм бэ?

	Бадам — Өвгөн минь хотод очиж багш нарынхаа дэргэд ажиллавал өөрт минь цааш сурахад хэрэгтэй юм л даа.

	Цэрмаа — Үгүй чи явахдаа хоёроос гурван жил ажиллаж практик олоод явсан бол дээр биш үү? Харин шинжилгээний ямар ч ажлыг энд хийж болно.

	Бадам — Тэр ч тийм л дээ. Гэвч нэгэнт явъя гээд бас эмнэлгийн хэлтсээс зөвшөөрнө байх гэж аймаг руу явахаар шийдэж байна гэтэл 

	(нэгэн хүүхэд) Бадам, Бадам гуай гэж дуудаж ирнэ. 

	Хүүхэд — Бадам гуай машин удахгүй явна гэж байна.

	Бадам — За баяртай өвгөн минь 

	(гээд Цэрмаатай гар барих гэхэд нь) Цэрмаа хамт явна.

	Батаа — Өршөөгөөрэй! Бадам яваад, явахдаа бэлтгэж юмаа цэгцэлж байг. Харин би Цэрмаа тантай ярих юм байна.

	Бадам —  Үгүй чи юу ярих гэсэн юм бэ? Цөмөөрөө хамт явъя.

	Батаа — За чи явж бай, би чиний тухай юу ч ярихгүй, би өөрийнхөө тухай ярина. Бадам чи яваач дээ. Батаа чинь гуйж байна. 

	(Бадам явна)

	Батаа — Би тантай их юм ярих гэж бодож явсан юм. Гэвч түүнийгээ хэлж ярьж чаддаггүй явсан юм, харин одоо тантай юу ч ярьж чадна, та суулдаа.

	Цэрмаа — Зүгээр та ярь л даа.

	Батаа — Таныг нэлээд эртнээс мэднэ. Таныг Эрхүү хотын багш нарын дээд сургуульд байсныг мэднэ, зуны амралтаар Сэлбэд нэг, Хундад нэг, бас нутагтаа амарч байсныг чинь мэднэ. Сургуулиа төгсгөж цааш хотын нэгдүгээр арван жилийн дунд сургуульд багшилж байхыг чинь мэднэ, таны байж байсан байр, хичээллэж байсан танхимыг чинь мэднэ. Таны зааж байсан хорин долоон сурагчдын нэрийг хүртэл мэднэ.

	Цэрмаа —  За тэгээд

	Батаа — Би таныг хэрэв өөр хүнд сэтгэлтэй болоогүй бол тантай ингэж ярьж чадахгүй байсан байх, харин одоо та нэгэнт өөр хүнтэй сэтгэлтэй болсон хойно би зоригтой ярина.

	Цэрмаа — Юу! Та юу гэнэ ээ?

	Батаа — тэр ч яах вэ, миний хувийн хэрэг, харин би таныг хайрладаг, танд сайн сайхан амьдралыг хүсдэг учраас одоо танд нөхрийн хувиар юм хэлэх гэж байна. Та одоо Доржтой сэтгэлтэй болоод та хоёр удахгүй хуримаа хийчих гэж байгаа юм гэнэ.

	Цэрмаа — Та ер нь юу яриад байгаа юм бэ?

	Батаа — Та битгий зов! Би цөмийг сонссон, би сайн мэдэж байна. Та Доржтой сууж амьдралынхаа чухал асуудлыг шийдвэрлэхийн өмнө Дорж ямар хүн гэдгийг бодвол дээр байх даа. Дорж, Бадамын сэтгэлээр ямар ч энэрэл хайргүй тоглож болсон юм. Таны сэтгэлээр мөн л тэгж тоглож болно шүү дээ. Би үүнийг ямар ч далд санаагүйгээр хэлж байгаа юм шүү дээ.

	Цэрмаа — Та энэ үгийг юунд хэлж байгааг би огт ойлгохгүй байна. Ер нь танд энэ үгийг хэн хэлэв.

	Батаа — Хэн хэлсэн нь танд сонирхолтой биш, би цөмийг сайн мэдэж байна. Би таны амьдралыг хүндэтгэж үздэг учраас таныг амьдралдаа ганц удаа тохиолдох их асуудлаа шийдвэрлэхийн өмнө сайн бодоорой гэж хэлж байгаа юм. Доржийн хувьд сайн бодох хэрэгтэй байна.

	Цэрмаа — Та буруу ойлгож, буруу мэджээ. Би Доржийн ажил дээр нь тусалж байснаас биш бид хоёрын хооронд өөр ямар ч харьцаа байхгүй, үгүй та өөрөө ингэж бодсон бол их буруу байна. Харин танд ямар нэгэн хүн ингэж хэлсэн бол яасан муухай юм бэ? Би энэ хэргийн учрыг олно доо, баяртай (гээд явна)

	Батаа — Цэрмаа, Цэрмаа би... за учрыг нь олоорой 

	(Батаа хойноос нь гайхан хоцорно)

	Батаа — Үгүй энэ чинь Дэмчиг худлаа хэлсэн гэж үү, тэгсэн бол би хамгийгаа чалчаад балрах гэж үү?

	гэтэл Дорж гүүр дээгүүр гарч ирж, аа та энд байгаа юм уу?

	Батаа — Би энд байна.

	Дорж —  Тантай ингэж тохиолдсон тул би эрс шууд ярьчихъя гэж бодож байна. Би Бадамтай өнгөрсөн жилээс хойш танилцаж маш дотно болоод байсан юм гэтэл Бадамтай та урьд сайн сэтгэлтэй байсан юм байжээ. Би танд огт юм бодохгүй, харин Бадамд гомдож байна. Бадамыг огт тийм хүн гэж бодсонгүй, эхлээд чамд дургүй гэсэн бол би хаанаас албадах билээ дээ.

	Батаа — Үгүй нөхөр минь энэ чинь бүр тийм биш болоод байна. Та Бадамыг ойлгосонгүй би Цэрмааг ойлгосонгүй, та энэ захиаг үз дээ 

	(Дорж захиаг үзэн уншин хувирна)

	Дорж —  Бадам, Бадам гээд гүйн явна.

	Батаа — Хамт явъя. Надад тантай ярих юм бас байна. Би ингэж эндүүрээд хамаг юмаа хэлж балрах гэж байх уу? одоо Цэрмаагийн нүүрийг яаж харна. 

	(Тэр хоёр явна) 

	(Жамц хүрз барин нарийвчлан үзсээр гарч ирнэ. Гэтэл Ёндон уулзана)

	Ёндон — За Жамц сайн байна уу?

	Жамц  —  Сайн, чиний бие сайн уу?

	Ёндон — Сайн, сайн сайхан зусаж мал таргалж байна уу?

	Жамц  —  Зүгээр овоо сайхан зун болж байна. Танайхны мал таргалж байна уу?

	Ёндон — Ер нь энэ жил малын тарга сайн авлаа... За чи чинь юу гээд хүрз зээтүү бариад яваа бил ээ?

	Жамц  —  Шуудуугаа үзэж явна.

	Ёндон — Нээрээ чи минь заводод алба хааж байгаа гэл үү?

	Жамц  —  Тэгэлгүй яах вэ.

	Ёндон — За тэгээд ажил албаар тайван.

	Жамц  —  Тайван, тайван

	Ёндон — Одоо чинь алба тарчихсан байгаа биз дээ.

	Жамц  —  Тэгэлгүй яах вэ, ер нь хө, албаны ажил, нар ханын элэг өнгөрөхийн хамт тарчих юм байна шүү дээ.

	Ёндон — Тийм юм уу? Завод ч шөнө орой болтол ажилладаг биз дээ.

	Жамц  —  Үгүй болсон. Усан эргүүлэг, машины хүч, ажил гэдэг чинь их хөнгөн боллоо шүү дээ, цаг яагаа ч үгүй байхад төлөвлөгөөгөө хэд хэд дахин давуулан биелүүлэх юм. Бас тэгээд дээд газар төлөвлөгөө нэмж хийсэн байх, гэтэл өчигдөр түүнийг нь бас хэд дахин давуулан биелүүлчихлээ гэж ярилцаж байна билээ, ер нь сайн юм.

	Ёндон — Чи чинь тэгээд ямар албаны хүн байна даа?

	Жамц  —  Би ч яах вэ, энэ шуудууг эргэж үзээд явдаг юм. Тэгээд голдуу л тэр дээрх хаалгыг нээж хааж байдаг юм даа.

	Ёндон — Аа тийм бий, за энэ чинь юу вэ?

	Жамц  —  Аль?

	Ёндон — Яагаа вэ? Энэ

	Жамц  —  Заводын амралтын газар болоод байгаа юм хө

	Ёндон — Үгүй ер бас тэгээд хэдийдээ энд ирж амардаг юм бэ?

	Жамц  —  Одоо ингээд цугларна.

	Ёндон — Аа чи бас ирж тоглох уу?

	Жамц  —  Би юунаас хожимдох вэ, за ингээд чи хаачих гэж яваа бил ээ?

	Ёндон — Би багшийндаа очиж номоо заалгах гэж явна, шинэ үсэг...

	Жамц  —  Үгүй чи чинь одоо болтол шинэ үсгээс тайлагдаагүй юм уу?

	Ёндон — Үгүй хө, би жинд явж байж шалгалтаас хоцорсон юм. Тэгээд би дунд мэдэгчээр тайлагдсан юм л даа. Одоо бүр сайн мэдэгчээр тайлагдана гээд байгаа юм. Манай багш намайг энэ шалгалтаар сайн мэдэгчээр заавал тайлагдана гэсэн юм хө, бас хоршоогоор нэг орчих юм уу гэж явна.

	Жамц  —  За хө, тэгвэл түргэлж үз. Одоо ингээд хоршоо хаах болсон шүү, би ч явж үзье. Харин намын үүрийн дарга аймаг явсан ирээгүй байгаа байх даа?

	Ёндон — Сумын дарга байгаа юу?

	Жамц  —  Сумын дарга курс хийж байгаа шүү дээ. 

	(Тэр хоёр салж явтал)

	Жамц  —  Ёндон хоёулаа нэг хэд нүүе.

	Ёндон — Тэгье, ойрдоо би чамтай тоглоогүй ер нь хэд нүүе хө. 

	(Гэтэл Дондог гарч ирээд харанга цохино)

	Жамц  —  За Дондог оо! Энэ чинь юу болох нь энэ вэ?

	Дондог — Одоо олон нийт болно шүү дээ.

	Жамц  —  За, нээрээ тийм, Ёндон хө, чи олон нийт эхлэх гэж байхад суу даа хө гэхэд 

	(Бадам, Дорж хоёр гүүр дээр гарч ирээд зогсож байтал Цэрмаа, Батаа хоёр ирж)

	Батаа — (Бадам, Дорж хоёрт) би одоо Цэрмаагийн дэргэд хонь биш, арслан болоо биз гэтэл бүх хүмүүс тал талаас "хор" дуулж цугларан байтал

	Жамц  —  Хүүхдүүд ээ! Гончигжаваараа дуу дуулуулъя гэтэл солист Гончигжав Мандах нарыг эхэлтэл бүгдээрээ энгийн маягаар дуулалдан байтал Намжил жолооч Доржийг дуудан Дорж, Дорж гэж Доржийг харж аймгийн хүнсний комбинатаас чамд аккумлятор, динам хоёрыг өгч явуулсныг би золтой мартаад явчихсангүй түүнийгээ аваарай гэтэл (Дорж авахаар явна) 

	(Гэтэл намын үүрийн дарга Жигмэд нар гарч ирнэ)

	Ханд — Дорж хаа байна, би баяртай мэдээтэй ирсэн гэтэл

	Жамц  —  Дорж энд бий гэж хүүхдээ явуултал 

	(танц дуу явна) (Гэтэл Дорж ирнэ.)

	Ханд — (Сониноо дэлгэж) Дорж маань хүн мэдээгүй байх шиг байна. Цэрмаа чи үүнийг чанга дуугаар уншаач!

	Цэрмаа — (Сонин аваад харна. Ханд зааж өгнө), Бүгд Найрамдах Монгол Ард Улсын Сайд нарын Зөвлөлийн тогтоол.

	Шинэ зүйлийг санаачилж үйлдвэрийн бүтээлийг өндөржүүлэгчдийг Чойбалсангийн нэрэмжит шагналаар шагнах тухай.

	Тосны Завод дээр усны хүчийг ашиглан шинэ зүйлийг санаачилж үйлдвэрийн бүтээлийг эрс дээшлүүлэх, үйлдвэрийн орон тоог 5 хувиар хорогдуулж ажиллагааг зургаа дахин хөнгөлөн тосны чанарыг зуун хувиар дээшлүүлсэн Хангай сумын тосны заводын мастер Доржийг маршал Чойбалсангийн нэрэмжит шагнал арван мянган төгрөгөөр шагнасугай. 

	(Бүгдээр Доржид баяр хүргэнэ)

	Дорж —  Миний энэ усны хүчийг ашигласан явдлыг манай нам засгаас өндрөөр үнэлж надад маршал Чойбалсангийн шагналыг олгосон явдал олон та нөхдийн минь их туслалцааны үр юм. Би цаашдаа улам ихийг бүтээхийн төлөө одоо хийж байгаа энэ цахилгааны хүчийг ашиглаж ажиллахаа та нөхдийнхөө дэмжлэгтэй, чанар сайнаар бүтээж чадна гэж бат итгэж байна.

	Ханд — Зүйтэй, энэ бүхэн нөхөр Доржийн адил хөдөлмөрийг манай амьдрал жаргалын хэрэг гэж ойлгон түүнийхээ төлөө сурах хэрэгтэй байна. Тийм ч учраас манай нам, ачит эцэг маршал Чойбалсангаас ард түмэн та биднийг сур! бүтээ! гэж сургадаг юм.

	Жамц  —  За хүүхдүүд минь бүтээцгээе! Ажиллацгаая! 

	(гэтэл нийтийн баяр баясгалан дуу хөгжөөн болцгооно).

	 

	Хөшиг

	 

	1949 он.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Автоматаар үүсгэсэн тайлбар]

	 

	
Чадраабалын ЛОДОЙДАМБА (1917-1969)

	Ч. Лодойдамба 1916.8.20-нд Говь-Алтай аймгийн Түмэн суманд төржээ. Үргэлжилсэн үг, жүжгийн зохиолч, утга зохиолын судлаач. Соёл олон нийтийн нэрт зүтгэлтэн, Чойбалсангийн болон төрийн шагналыг 1953, 1971 онуудад хоёр удаа хүртжээ.

	Туульч хүний гэр бүлд төржээ. 1954 онд Монгол улсын их сургууль төгсжээ. 1959 онд ЗХУКН-ын Төв Хорооны дэргэдэх Нийгмийн шинжлэх ухааны академийн аспирантурт суралцаж урлаг судлалын ухааны дэд эрдэмтний зэргийг хамгаалжээ. БНМАУ-ын соёлын яамны орлогч сайдаар олон жил ажилласан. Ч. Лодойдамба цуцалтгүй ажиллаж зүтгэж эх орныхоо соёлыг хөгжүүлэх үйл хэрэгт ихээхэн хувь нэмрээ оруулсан юм. Хөдөлмөрийн гавьяаны улаан тугийн одон, Алтан гадас одон болон медалиудаар шагнагджээ.

	1940 оноос эхлэн уран зохиол бичих болжээ. Ч. Лодойдамба орчин үеийн монголын үргэлжилсэн үгийн зохиолын том төлөөлөгч, анхны роман бичсэн зохиолчийн нэг юм. Монголын үргэлжилсэн үгийн зохиолын эрдэнийн санд орсон түүний “Тунгалаг Тамир” роман нь монгол болон гадаадын уншигчдын өргөн талархал хүлээсэн байна.

	Ч. Лодойдамба урлаг утга зохиолын өргөн мэдлэгтэй, авьяас чадвартай уран бүтээлийнхээ ажилд ардач, намч зарчмыг тууштай баримталдаг бөгөөд залуу үеийнхнийг хүмүүжүүлэх үйлст чин үнэнчээр хүчин зүтгэж байв.

	 

	 


Ч. Лодойдамба

